
Dan 1:1Dan 1:1Dan 1:1Dan 1:1    

Ἐπὶ βασιλέως Ιωακιµ τῆς Ιουδαίας ἔτους τρίτου παραγενόµενος Ναβουχοδονοσορ βασιλεὺς 

Βαβυλῶνος εἰς Ιερουσαληµ ἐπολιόρκει αὐτήν. 2 καὶ παρέδωκεν αὐτὴν κύριος εἰς χεῖρας αὐτοῦ καὶ 

Ιωακιµ τὸν βασιλέα τῆς Ιουδαίας καὶ µέρος τι τῶν ἱερῶν σκευῶν τοῦ κυρίου, καὶ ἀπήνεγκεν αὐτὰ εἰς 

Βαβυλῶνα καὶ ἀπηρείσατο αὐτὰ ἐν τῷ εἰδωλίῳ αὐτοῦ. 3 καὶ εἶπεν ὁ βασιλεὺς Αβιεσδρι τῷ ἑαυτοῦ 

ἀρχιευνούχῳ ἀγαγεῖν αὐτῷ ἐκ τῶν υἱῶν τῶν µεγιστάνων τοῦ Ισραηλ καὶ ἐκ τοῦ βασιλικοῦ γένους καὶ 

ἐκ τῶν ἐπιλέκτων 4 νεανίσκους ἀµώµους καὶ εὐειδεῖς καὶ ἐπιστήµονας ἐν πάσῃ σοφίᾳ καὶ 

γραµµατικοὺς καὶ συνετοὺς καὶ σοφοὺς καὶ ἰσχύοντας ὥστε εἶναι ἐν τῷ οἴκῳ τοῦ βασιλέως καὶ διδάξαι 

αὐτοὺς γράµµατα καὶ διάλεκτον Χαλδαικὴν 5 καὶ δίδοσθαι αὐτοῖς ἔκθεσιν ἐκ τοῦ οἴκου τοῦ βασιλέως 

καθ� ἑκάστην ἡµέραν καὶ ἀπὸ τῆς βασιλικῆς τραπέζης καὶ ἀπὸ τοῦ οἴνου, οὗ πίνει ὁ βασιλεύς, καὶ 

ἐκπαιδεῦσαι αὐτοὺς ἔτη τρία καὶ ἐκ τούτων στῆσαι ἔµπροσθεν τοῦ βασιλέως. 6 καὶ ἦσαν ἐκ τοῦ 

γένους τῶν υἱῶν Ισραηλ τῶν ἀπὸ τῆς Ιουδαίας ∆ανιηλ, Ανανιας, Μισαηλ, Αζαριας. 7 καὶ ἐπέθηκεν 

αὐτοῖς ὁ ἀρχιευνοῦχος ὀνόµατα, τῷ µὲν ∆ανιηλ Βαλτασαρ, τῷ δὲ Ανανια Σεδραχ καὶ τῷ Μισαηλ 

Μισαχ καὶ τῷ Αζαρια Αβδεναγω. 8 καὶ ἐνεθυµήθη ∆ανιηλ ἐν τῇ καρδίᾳ ὅπως µὴ ἀλισγηθῇ ἐν τῷ 

δείπνῳ τοῦ βασιλέως καὶ ἐν ᾧ πίνει οἴνῳ, καὶ ἠξίωσε τὸν ἀρχιευνοῦχον ἵνα µὴ συµµολυνθῇ. 9 καὶ 

ἔδωκε κύριος τῷ ∆ανιηλ τιµὴν καὶ χάριν ἐναντίον τοῦ ἀρχιευνούχου. 10 καὶ εἶπεν ὁ ἀρχιευνοῦχος τῷ 

∆ανιηλ Ἀγωνιῶ τὸν κύριόν µου τὸν βασιλέα τὸν ἐκτάξαντα τὴν βρῶσιν ὑµῶν καὶ τὴν πόσιν ὑµῶν ἵνα 

µὴ ἴδῃ τὰ πρόσωπα ὑµῶν διατετραµµένα καὶ ἀσθενῆ παρὰ τοὺς συντρεφοµένους ὑµῖν νεανίας τῶν 

ἀλλογενῶν, καὶ κινδυνεύσω τῷ ἰδίῳ τραχήλῳ. 11 καὶ εἶπεν ∆ανιηλ Αβιεσδρι τῷ ἀναδειχθέντι 

ἀρχιευνούχῳ ἐπὶ τὸν ∆ανιηλ, Ανανιαν, Μισαηλ, Αζαριαν 12 Πείρασον δὴ τοὺς παῖδάς σου ἐφ� 

ἡµέρας δέκα, καὶ δοθήτω ἡµῖν ἀπὸ τῶν ὀσπρίων τῆς γῆς, ὥστε κάπτειν καὶ ὑδροποτεῖν· 13 καὶ ἐὰν 

φανῇ ἡ ὄψις ἡµῶν διατετραµµένη παρὰ τοὺς ἄλλους νεανίσκους τοὺς ἐσθίοντας ἀπὸ τοῦ βασιλικοῦ 

δείπνου, καθὼς ἐὰν θέλῃς οὕτω χρῆσαι τοῖς παισί σου. 14 καὶ ἐχρήσατο αὐτοῖς τὸν τρόπον τοῦτον καὶ 

ἐπείρασεν αὐτοὺς ἡµέρας δέκα. 15 µετὰ δὲ τὰς δέκα ἡµέρας ἐφάνη ἡ ὄψις αὐτῶν καλὴ καὶ ἡ ἕξις τοῦ 

σώµατος κρείσσων τῶν ἄλλων νεανίσκων τῶν ἐσθιόντων τὸ βασιλικὸν δεῖπνον. 16 καὶ ἦν Αβιεσδρι 

ἀναιρούµενος τὸ δεῖπνον αὐτῶν καὶ τὸν οἶνον αὐτῶν καὶ ἀντεδίδου αὐτοῖς ἀπὸ τῶν ὀσπρίων. 17 καὶ 

τοῖς νεανίσκοις ἔδωκεν ὁ κύριος ἐπιστήµην καὶ σύνεσιν καὶ φρόνησιν ἐν πάσῃ γραµµατικῇ τέχνῃ· καὶ 

τῷ ∆ανιηλ ἔδωκε σύνεσιν ἐν παντὶ ῥήµατι καὶ ὁράµατι καὶ ἐνυπνίοις καὶ ἐν πάσῃ σοφίᾳ. 18 µετὰ δὲ 

τὰς ἡµέρας ταύτας ἐπέταξεν ὁ βασιλεὺς εἰσαγαγεῖν αὐτούς, καὶ εἰσήχθησαν ἀπὸ τοῦ ἀρχ[ι]ευνούχου 

πρὸς τὸν βασιλέα Ναβουχοδονοσορ. 19 καὶ ὡµίλησεν αὐτοῖς ὁ βασιλεύς, καὶ οὐχ εὑρέθη ἐν τοῖς σοφοῖς 

ὅµοιος τῷ ∆ανιηλ καὶ Ανανια καὶ Μισαηλ καὶ Αζαρια· καὶ ἦσαν παρὰ τῷ βασιλεῖ. 20 καὶ ἐν παντὶ 

λόγῳ καὶ συνέσει καὶ παιδείᾳ, ὅσα ἐζήτησε παρ� αὐτῶν ὁ βασιλεύς, κατέλαβεν αὐτοὺς σοφωτέρους 

δεκαπλασίως ὑπὲρ τοὺς σοφιστὰς καὶ τοὺς φιλοσόφους τοὺς ἐν πάσῃ τῇ βασιλείᾳ αὐτοῦ· καὶ ἐδόξασεν 

αὐτοὺς ὁ βασιλεὺς καὶ κατέστησεν αὐτοὺς ἄρχοντας καὶ ἀνέδειξεν αὐτοὺς σοφοὺς παρὰ πάντας τοὺς 

αὐτοῦ ἐν πράγµασιν ἐν πάσῃ τῇ γῇ αὐτοῦ καὶ ἐν τῇ βασιλείᾳ αὐτοῦ. 21 καὶ ἦν ∆ανιηλ ἕως τοῦ 

πρώτου ἔτους τῆς βασιλείας Κύρου βασιλέως Περσῶν.  

Dan 2:1Dan 2:1Dan 2:1Dan 2:1    

Καὶ ἐν τῷ ἔτει τῷ δευτέρῳ τῆς βασιλείας Ναβουχοδονοσορ συνέβη εἰς ὁράµατα καὶ ἐνύπνια ἐµπεσεῖν 

τὸν βασιλέα καὶ ταραχθῆναι ἐν τῷ ἐνυπνίῳ αὐτοῦ, καὶ ὁ ὕπνος αὐτοῦ ἐγένετο ἀπ� αὐτοῦ. 2 καὶ 

ἐπέταξεν ὁ βασιλεὺς εἰσενεχθῆναι τοὺς ἐπαοιδοὺς καὶ τοὺς µάγους καὶ τοὺς φαρµακοὺς τῶν Χαλδαίων 

ἀναγγεῖλαι τῷ βασιλεῖ τὰ ἐνύπνια αὐτοῦ, καὶ παραγενόµενοι ἔστησαν παρὰ τῷ βασιλεῖ. 3 καὶ εἶπεν 

αὐτοῖς ὁ βασιλεύς Ἐνύπνιον ἑώρακα καὶ ἐκινήθη µου τὸ πνεῦµα· ἐπιγνῶναι οὖν θέλω τὸ ἐνύπνιον. 4 

καὶ ἐλάλησαν οἱ Χαλδαῖοι πρὸς τὸν βασιλέα Συριστί Κύριε βασιλεῦ, τὸν αἰῶνα ζῆθι· ἀνάγγειλον τὸ 

ἐνύπνιόν σου τοῖς παισί σου, καὶ ἡµεῖς σοι φράσοµεν τὴν σύγκρισιν αὐτοῦ. 5 ἀποκριθεὶς δὲ ὁ βασιλεὺς 

εἶπε τοῖς Χαλδαίοις ὅτι Ἐὰν µὴ ἀπαγγείλητέ µοι ἐπ� ἀληθείας τὸ ἐνύπνιον καὶ τὴν τούτου σύγκρισιν 

δηλώσητέ µοι, παραδειγµατισθήσεσθε, καὶ ἀναληφθήσεται ὑµῶν τὰ ὑπάρχοντα εἰς τὸ βασιλικόν· 6 

ἐὰν δὲ τὸ ἐνύπνιον διασαφήσητέ µοι καὶ τὴν τούτου σύγκρισιν ἀναγγείλητε, λήψεσθε δόµατα παντοῖα 

καὶ δοξασθήσεσθε ὑπ� ἐµοῦ· δηλώσατέ µοι τὸ ἐνύπνιον καὶ κρίνατε. 7 ἀπεκρίθησαν δὲ ἐκ δευτέρου 

λέγοντες Βασιλεῦ, τὸ ὅραµα εἰπόν, καὶ οἱ παῖδές σου κρινοῦσι πρὸς ταῦτα. 8 καὶ εἶπεν αὐτοῖς ὁ 

βασιλεύς Ἐπ� ἀληθείας οἶδα ὅτι καιρὸν ὑµεῖς ἐξαγοράζετε, καθάπερ ἑωράκατε ὅτι ἀπέστη ἀπ� ἐµοῦ 

τὸ πρᾶγµα· καθάπερ οὖν προστέταχα, οὕτως ἔσται· 9 ἐὰν µὴ τὸ ἐνύπνιον ἀπαγγείλητέ µοι ἐπ� 

ἀληθείας καὶ τὴν τούτου σύγκρισιν δηλώσητε, θανάτῳ περιπεσεῖσθε· συνείπασθε γὰρ λόγους ψευδεῖς 

ποιήσασθαι ἐπ� ἐµοῦ, ἕως ἂν ὁ καιρὸς ἀλλοιωθῇ· νῦν οὖν ἐὰν τὸ ῥῆµα εἴπητέ µοι, ὃ τὴν νύκτα 

ἑώρακα, γνώσοµαι ὅτι καὶ τὴν τούτου κρίσιν δηλώσετε. 10 καὶ ἀπεκρίθησαν οἱ Χαλδαῖοι ἐπὶ τοῦ 

βασιλέως ὅτι Οὐδεὶς τῶν ἐπὶ τῆς γῆς δυνήσεται εἰπεῖν τῷ βασιλεῖ ὃ ἑώρακε, καθάπερ σὺ ἐρωτᾷς, καὶ 

πᾶς βασιλεὺς καὶ πᾶς δυνάστης τοιοῦτο πρᾶγµα οὐκ ἐπερωτᾷ πάντα σοφὸν καὶ µάγον καὶ Χαλδαῖον· 

11 καὶ ὁ λόγος, ὃν ζητεῖς, βασιλεῦ, βαρύς ἐστι καὶ ἐπίδοξος, καὶ οὐδείς ἐστιν, ὃς δηλώσει ταῦτα τῷ 

βασιλεῖ, εἰ µήτι ἄγγελος, οὗ οὐκ ἔστι κατοικητήριον µετὰ πάσης σαρκός· ὅθεν οὐκ ἐνδέχεται γενέσθαι 

καθάπερ οἴει. 12 τότε ὁ βασιλεὺς στυγνὸς γενόµενος καὶ περίλυπος προσέταξεν ἐξαγαγεῖν πάντας τοὺς 

σοφοὺς τῆς Βαβυλωνίας· 13 καὶ ἐδογµατίσθη πάντας ἀποκτεῖναι, ἐζητήθη δὲ ὁ ∆ανιηλ καὶ πάντες οἱ 

µετ� αὐτοῦ χάριν τοῦ συναπολέσθαι. 14 τότε ∆ανιηλ εἶπε βουλὴν καὶ γνώµην, ἣν εἶχεν, Αριώχῃ τῷ 

ἀρχιµαγείρῳ τοῦ βασιλέως, ᾧ προσέταξεν ἐξαγαγεῖν τοὺς σοφιστὰς τῆς Βαβυλωνίας, 15 καὶ 

ἐπυνθάνετο αὐτοῦ λέγων Περὶ τίνος δογµατίζεται πικρῶς παρὰ τοῦ βασιλέως; τότε τὸ πρόσταγµα 

ἐσήµανεν ὁ Αριώχης τῷ ∆ανιηλ. 16 ὁ δὲ ∆ανιηλ εἰσῆλθε ταχέως πρὸς τὸν βασιλέα καὶ ἠξίωσεν ἵνα 

δοθῇ αὐτῷ χρόνος παρὰ τοῦ βασιλέως, καὶ δηλώσῃ πάντα ἐπὶ τοῦ βασιλέως. 17 τότε ἀπελθὼν 

∆ανιηλ εἰς τὸν οἶκον αὐτοῦ τῷ Ανανια καὶ Μισαηλ καὶ Αζαρια τοῖς συνεταίροις ὑπέδειξε πάντα· 18 

καὶ παρήγγειλε νηστείαν καὶ δέησιν καὶ τιµωρίαν ζητῆσαι παρὰ τοῦ κυρίου τοῦ ὑψίστου περὶ τοῦ 

µυστηρίου τούτου, ὅπως µὴ ἐκδοθῶσι ∆ανιηλ καὶ οἱ µετ� αὐτοῦ εἰς ἀπώλειαν ἅµα τοῖς σοφισταῖς 

Βαβυλῶνος. 19 τότε τῷ ∆ανιηλ ἐν ὁράµατι ἐν αὐτῇ τῇ νυκτὶ τὸ µυστήριον τοῦ βασιλέως ἐξεφάνθη 

εὐσήµως· τότε ∆ανιηλ εὐλόγησε τὸν κύριον τὸν ὕψιστον 20 καὶ ἐκφωνήσας εἶπεν Ἔσται τὸ ὄνοµα 

τοῦ κυρίου τοῦ µεγάλου εὐλογηµένον εἰς τὸν αἰῶνα, ὅτι ἡ σοφία καὶ ἡ µεγαλωσύνη αὐτοῦ ἐστι· 21 

καὶ αὐτὸς ἀλλοιοῖ καιροὺς καὶ χρόνους, µεθιστῶν βασιλεῖς καὶ καθιστῶν, διδοὺς σοφοῖς σοφίαν καὶ 

σύνεσιν τοῖς ἐν ἐπιστήµῃ οὖσιν· 22 ἀνακαλύπτων τὰ βαθέα καὶ σκοτεινὰ καὶ γινώσκων τὰ ἐν τῷ 

σκότει καὶ τὰ ἐν τῷ φωτί, καὶ παρ� αὐτῷ κατάλυσις· 23 σοί, κύριε τῶν πατέρων µου, ἐξοµολογοῦµαι 

καὶ αἰνῶ, ὅτι σοφίαν καὶ φρόνησιν ἔδωκάς µοι καὶ νῦν ἐσήµανάς µοι ὅσα ἠξίωσα τοῦ δηλῶσαι τῷ 

βασιλεῖ πρὸς ταῦτα. 24 εἰσελθὼν δὲ ∆ανιηλ πρὸς τὸν Αριωχ τὸν κατασταθέντα ὑπὸ τοῦ βασιλέως 

ἀποκτεῖναι πάντας τοὺς σοφιστὰς τῆς Βαβυλωνίας εἶπεν αὐτῷ Τοὺς µὲν σοφιστὰς τῆς Βαβυλωνίας 

µὴ ἀπολέσῃς, εἰσάγαγε δέ µε πρὸς τὸν βασιλέα, καὶ ἕκαστα τῷ βασιλεῖ δηλώσω. 25 τότε Αριωχ 

κατὰ σπουδὴν εἰσήγαγεν τὸν ∆ανιηλ πρὸς τὸν βασιλέα καὶ εἶπεν αὐτῷ ὅτι Εὕρηκα ἄνθρωπον σοφὸν 

ἐκ τῆς αἰχµαλωσίας τῶν υἱῶν τῆς Ιουδαίας, ὃς τῷ βασιλεῖ δηλώσει ἕκαστα. 26 ἀποκριθεὶς δὲ ὁ 

βασιλεὺς εἶπε τῷ ∆ανιηλ ἐπικαλουµένῳ δὲ Χαλδαιστὶ Βαλτασαρ ∆υνήσῃ δηλῶσαί µοι τὸ ὅραµα, ὃ 

εἶδον, καὶ τὴν τούτου σύγκρισιν; 27 ἐκφωνήσας δὲ ὁ ∆ανιηλ ἐπὶ τοῦ βασιλέως εἶπεν Τὸ µυστήριον, ὃ 

ἑώρακεν ὁ βασιλεύς, οὐκ ἔστι σοφῶν καὶ φαρµακῶν καὶ ἐπαοιδῶν καὶ γαζαρηνῶν ἡ δήλωσις, 28 ἀλλ� 

ἔστι θεὸς ἐν οὐρανῷ ἀνακαλύπτων µυστήρια, ὃς ἐδήλωσε τῷ βασιλεῖ Ναβουχοδονοσορ ἃ δεῖ γενέσθαι 

ἐπ� ἐσχάτων τῶν ἡµερῶν. βασιλεῦ, εἰς τὸν αἰῶνα ζῆθι· τὸ ἐνύπνιον καὶ τὸ ὅραµα τῆς κεφαλῆς σου 

ἐπὶ τῆς κοίτης σου τοῦτό ἐστι. 29 σύ, βασιλεῦ, κατακλιθεὶς ἐπὶ τῆς κοίτης σου ἑώρακας πάντα, ὅσα 

δεῖ γενέσθαι ἐπ� ἐσχάτων τῶν ἡµερῶν, καὶ ὁ ἀνακαλύπτων µυστήρια ἐδήλωσέ σοι ἃ δεῖ γενέσθαι. 30 

κἀµοὶ δὲ οὐ παρὰ τὴν σοφίαν τὴν οὖσαν ἐν ἐµοὶ ὑπὲρ πάντας τοὺς ἀνθρώπους τὸ µυστήριον τοῦτο 

ἐξεφάνθη, ἀλλ� ἕνεκεν τοῦ δηλωθῆναι τῷ βασιλεῖ ἐσηµάνθη µοι ἃ ὑπέλαβες τῇ καρδίᾳ σου ἐν 

γνώσει. 31 καὶ σύ, βασιλεῦ, ἑώρακας, καὶ ἰδοὺ εἰκὼν µία, καὶ ἦν ἡ εἰκὼν ἐκείνη µεγάλη σφόδρα, καὶ 

ἡ πρόσοψις αὐτῆς ὑπερφερὴς ἑστήκει ἐναντίον σου, καὶ ἡ πρόσοψις τῆς εἰκόνος φοβερά· 32 καὶ ἦν ἡ 

κεφαλὴ αὐτῆς ἀπὸ χρυσίου χρηστοῦ, τὸ στῆθος καὶ οἱ βραχίονες ἀργυροῖ, ἡ κοιλία καὶ οἱ µηροὶ 

χαλκοῖ, 33 τὰ δὲ σκέλη σιδηρᾶ, οἱ πόδες µέρος µέν τι σιδήρου, µέρος δέ τι ὀστράκινον. 34 ἑώρακας 

ἕως ὅτου ἐτµήθη λίθος ἐξ ὄρους ἄνευ χειρῶν καὶ ἐπάταξε τὴν εἰκόνα ἐπὶ τοὺς πόδας τοὺς σιδηροῦς καὶ 

ὀστρακίνους καὶ κατήλεσεν αὐτά. 35 τότε λεπτὰ ἐγένετο ἅµα ὁ σίδηρος καὶ τὸ ὄστρακον καὶ ὁ χαλκὸς 

καὶ ὁ ἄργυρος καὶ τὸ χρυσίον καὶ ἐγένετο ὡσεὶ λεπτότερον ἀχύρου ἐν ἅλωνι, καὶ ἐρρίπισεν αὐτὰ ὁ 

ἄνεµος ὥστε µηδὲν καταλειφθῆναι ἐξ αὐτῶν· καὶ ὁ λίθος ὁ πατάξας τὴν εἰκόνα ἐγένετο ὄρος µέγα καὶ 

ἐπάταξε πᾶσαν τὴν γῆν. 36 τοῦτο τὸ ὅραµα· καὶ τὴν κρίσιν δὲ ἐροῦµεν ἐπὶ τοῦ βασιλέως. 37 σύ, 

βασιλεῦ βασιλεὺς βασιλέων, καὶ σοὶ ὁ κύριος τοῦ οὐρανοῦ τὴν ἀρχὴν καὶ τὴν βασιλείαν καὶ τὴν ἰσχὺν 

καὶ τὴν τιµὴν καὶ τὴν δόξαν ἔδωκεν, 38 ἐν πάσῃ τῇ οἰκουµένῃ ἀπὸ ἀνθρώπων καὶ θηρίων ἀγρίων καὶ 

πετεινῶν οὐρανοῦ καὶ τῶν ἰχθύων τῆς θαλάσσης παρέδωκεν ὑπὸ τὰς χεῖράς σου κυριεύειν πάντων, σὺ 

εἶ ἡ κεφαλὴ ἡ χρυσῆ. 39 καὶ µετὰ σὲ ἀναστήσεται βασιλεία ἐλάττων σου, καὶ τρίτη βασιλεία ἄλλη 

χαλκῆ, ἣ κυριεύσει πάσης τῆς γῆς. 40 καὶ βασιλεία τετάρτη ἰσχυρὰ ὥσπερ ὁ σίδηρος ὁ δαµάζων 

πάντα καὶ πᾶν δένδρον ἐκκόπτων, καὶ σεισθήσεται πᾶσα ἡ γῆ. 41 καὶ ὡς ἑώρακας τοὺς πόδας αὐτῆς 

µέρος µέν τι ὀστράκου κεραµικοῦ µέρος δέ τι σιδήρου, βασιλεία ἄλλη διµερὴς ἔσται ἐν αὐτῇ, καθάπερ 

εἶδες τὸν σίδηρον ἀναµεµειγµένον ἅµα τῷ πηλίνῳ ὀστράκῳ· 42 καὶ οἱ δάκτυλοι τῶν ποδῶν µέρος µέν 

τι σιδηροῦν µέρος δέ τι ὀστράκινον, µέρος τι τῆς βασιλείας ἔσται ἰσχυρὸν καὶ µέρος τι ἔσται 

συντετριµµένον. 43 καὶ ὡς εἶδες τὸν σίδηρον ἀναµεµειγµένον ἅµα τῷ πηλίνῳ ὀστράκῳ, συµµειγεῖς 

ἔσονται εἰς γένεσιν ἀνθρώπων, οὐκ ἔσονται δὲ ὁµονοοῦντες οὔτε εὐνοοῦντες ἀλλήλοις, ὥσπερ οὐδὲ ὁ 

σίδηρος δύναται συγκραθῆναι τῷ ὀστράκῳ. 44 καὶ ἐν τοῖς χρόνοις τῶν βασιλέων τούτων στήσει ὁ 

θεὸς τοῦ οὐρανοῦ βασιλείαν ἄλλην, ἥτις ἔσται εἰς τοὺς αἰῶνας καὶ οὐ φθαρήσεται, καὶ αὕτη ἡ 

βασιλεία ἄλλο ἔθνος οὐ µὴ ἐάσῃ, πατάξει δὲ καὶ ἀφανίσει τὰς βασιλείας ταύτας, καὶ αὐτὴ στήσεται 

εἰς τὸν αἰῶνα, 45 καθάπερ ἑώρακας ἐξ ὄρους τµηθῆναι λίθον ἄνευ χειρῶν, καὶ συνηλόησε τὸ 

ὄστρακον, τὸν σίδηρον καὶ τὸν χαλκὸν καὶ τὸν ἄργυρον καὶ τὸν χρυσόν. ὁ θεὸς ὁ µέγας ἐσήµανε τῷ 

βασιλεῖ τὰ ἐσόµενα ἐπ� ἐσχάτων τῶν ἡµερῶν, καὶ ἀκριβὲς τὸ ὅραµα, καὶ πιστὴ ἡ τούτου κρίσις. 46 

τότε Ναβουχοδονοσορ ὁ βασιλεὺς πεσὼν ἐπὶ πρόσωπον χαµαὶ προσεκύνησε τῷ ∆ανιηλ καὶ ἐπέταξε 

θυσίας καὶ σπονδὰς ποιῆσαι αὐτῷ. 47 καὶ ἐκφωνήσας ὁ βασιλεὺς πρὸς τὸν ∆ανιηλ εἶπεν Ἐπ� 

ἀληθείας ἐστὶν ὁ θεὸς ὑµῶν θεὸς τῶν θεῶν καὶ κύριος τῶν βασιλέων ὁ ἐκφαίνων µυστήρια κρυπτὰ 

µόνος, ὅτι ἐδυνάσθης δηλῶσαι τὸ µυστήριον τοῦτο. 48 τότε ὁ βασιλεὺς Ναβουχοδονοσορ ∆ανιηλ 

µεγαλύνας καὶ δοὺς δωρεὰς µεγάλας καὶ πολλὰς κατέστησεν ἐπὶ τῶν πραγµάτων τῆς Βαβυλωνίας 

καὶ ἀπέδειξεν αὐτὸν ἄρχοντα καὶ ἡγούµενον πάντων τῶν σοφιστῶν Βαβυλωνίας. 49 καὶ ∆ανιηλ 

ἠξίωσε τὸν βασιλέα ἵνα κατασταθῶσιν ἐπὶ τῶν πραγµάτων τῆς Βαβυλωνίας Σεδραχ, Μισαχ, 

Αβδεναγω· καὶ ∆ανιηλ ἦν ἐν τῇ βασιλικῇ αὐλῇ.  

Dan 3:1Dan 3:1Dan 3:1Dan 3:1    

Ἔτους ὀκτωκαιδεκάτου Ναβουχοδονοσορ βασιλεὺς διοικῶν πόλεις καὶ χώρας καὶ πάντας τοὺς 

κατοικοῦντας ἐπὶ τῆς γῆς ἀπὸ Ινδικῆς ἕως Αἰθιοπίας ἐποίησεν εἰκόνα χρυσῆν, τὸ ὕψος αὐτῆς πηχῶν 

ἑξήκοντα καὶ τὸ πλάτος αὐτῆς πηχῶν ἕξ, καὶ ἔστησεν αὐτὴν ἐν πεδίῳ τοῦ περιβόλου χώρας 

Βαβυλωνίας. 2 καὶ Ναβουχοδονοσορ βασιλεὺς βασιλέων καὶ κυριεύων τῆς οἰκουµένης ὅλης ἀπέστειλεν 

ἐπισυναγαγεῖν πάντα τὰ ἔθνη καὶ φυλὰς καὶ γλώσσας, σατράπας, στρατηγούς, τοπάρχας καὶ 

ὑπάτους, διοικητὰς καὶ τοὺς ἐπ� ἐξουσιῶν κατὰ χώραν καὶ πάντας τοὺς κατὰ τὴν οἰκουµένην ἐλθεῖν 

εἰς τὸν ἐγκαινισµὸν τῆς εἰκόνος τῆς χρυσῆς, ἣν ἔστησε Ναβουχοδονοσορ ὁ βασιλεύς· 3 καὶ ἔστησαν οἱ 

προγεγραµµένοι κατέναντι τῆς εἰκόνος. 4 καὶ ὁ κῆρυξ ἐκήρυξε τοῖς ὄχλοις Ὑµῖν παραγγέλλεται, ἔθνη 

καὶ χῶραι, λαοὶ καὶ γλῶσσαι· 5 ὅταν ἀκούσητε τῆς φωνῆς τῆς σάλπιγγος, σύριγγος καὶ κιθάρας, 

σαµβύκης καὶ ψαλτηρίου, συµφωνίας καὶ παντὸς γένους µουσικῶν, πεσόντες προσκυνήσατε τῇ εἰκόνι 

τῇ χρυσῇ, ἣν ἔστησε Ναβουχοδονοσορ βασιλεύς· 6 καὶ πᾶς, ὃς ἂν µὴ πεσὼν προσκυνήσῃ, ἐµβαλοῦσιν 

αὐτὸν εἰς τὴν κάµινον τοῦ πυρὸς τὴν καιοµένην. 7 καὶ ἐν τῷ καιρῷ ἐκείνῳ, ὅτε ἤκουσαν πάντα τὰ 

ἔθνη τῆς φωνῆς τῆς σάλπιγγος καὶ παντὸς ἤχου µουσικῶν, πίπτοντα πάντα τὰ ἔθνη, φυλαὶ καὶ 

γλῶσσαι προσεκύνησαν τῇ εἰκόνι τῇ χρυσῇ, ἣν ἔστησε Ναβουχοδονοσορ, κατέναντι τούτου. 8 ἐν 

ἐκείνῳ τῷ καιρῷ προσελθόντες ἄνδρες Χαλδαῖοι διέβαλον τοὺς Ιουδαίους 9 καὶ ὑπολαβόντες εἶπον 

Κύριε βασιλεῦ, εἰς τὸν αἰῶνα ζῆθι· 10 σύ, βασιλεῦ, προσέταξας καὶ ἔκρινας, ἵνα πᾶς ἄνθρωπος, ὃς ἂν 

ἀκούσῃ τῆς φωνῆς τῆς σάλπιγγος καὶ παντὸς ἤχου µουσικῶν, πεσὼν προσκυνήσῃ τῇ εἰκόνι τῇ χρυσῇ, 

11 καὶ ὃς ἂν µὴ πεσὼν προσκυνήσῃ, ἐµβληθήσεται εἰς τὴν κάµινον τοῦ πυρὸς τὴν καιοµένην· 12 εἰσὶ 

δέ τινες ἄνδρες Ιουδαῖοι, οὓς κατέστησας ἐπὶ τῆς χώρας τῆς Βαβυλωνίας, Σεδραχ, Μισαχ, 

Αβδεναγω, οἱ ἄνθρωποι ἐκεῖνοι οὐκ ἐφοβήθησάν σου τὴν ἐντολὴν καὶ τῷ εἰδώλῳ σου οὐκ ἐλάτρευσαν 

καὶ τῇ εἰκόνι σου τῇ χρυσῇ, ᾗ ἔστησας, οὐ προσεκύνησαν. 13 τότε Ναβουχοδονοσορ θυµωθεὶς ὀργῇ 

προσέταξεν ἀγαγεῖν τὸν Σεδραχ, Μισαχ, Αβδεναγω· τότε οἱ ἄνθρωποι ἤχθησαν πρὸς τὸν βασιλέα. 

14 οὓς καὶ συνιδὼν Ναβουχοδονοσορ ὁ βασιλεὺς εἶπεν αὐτοῖς ∆ιὰ τί, Σεδραχ, Μισαχ, Αβδεναγω, τοῖς 

θεοῖς µου οὐ λατρεύετε καὶ τῇ εἰκόνι τῇ χρυσῇ, ἣν ἔστησα, οὐ προσκυνεῖτε; 15 καὶ νῦν εἰ µὲν ἔχετε 

ἑτοίµως ἅµα τῷ ἀκοῦσαι τῆς σάλπιγγος καὶ παντὸς ἤχου µουσικῶν πεσόντες προσκυνῆσαι τῇ εἰκόνι 

τῇ χρυσῇ, ᾗ ἔστησα· εἰ δὲ µή γε, γινώσκετε ὅτι µὴ προσκυνησάντων ὑµῶν αὐθωρὶ ἐµβληθήσεσθε εἰς 

τὴν κάµινον τοῦ πυρὸς τὴν καιοµένην· καὶ ποῖος θεὸς ἐξελεῖται ὑµᾶς ἐκ τῶν χειρῶν µου; 16 

ἀποκριθέντες δὲ Σεδραχ, Μισαχ, Αβδεναγω εἶπαν τῷ βασιλεῖ Ναβουχοδονοσορ Βασιλεῦ, οὐ χρείαν 

ἔχοµεν ἡµεῖς ἐπὶ τῇ ἐπιταγῇ ταύτῃ ἀποκριθῆναί σοι· 17 ἔστι γὰρ θεὸς ἐν οὐρανοῖς εἷς κύριος ἡµῶν, ὃν 

φοβούµεθα, ὅς ἐστι δυνατὸς ἐξελέσθαι ἡµᾶς ἐκ τῆς καµίνου τοῦ πυρός, καὶ ἐκ τῶν χειρῶν σου, 

βασιλεῦ, ἐξελεῖται ἡµᾶς· 18 καὶ τότε φανερόν σοι ἔσται, ὅτι οὔτε τῷ εἰδώλῳ σου λατρεύοµεν οὔτε τῇ 

εἰκόνι σου τῇ χρυσῇ, ἣν ἔστησας, προσκυνοῦµεν. 19 τότε Ναβουχοδονοσορ ἐπλήσθη θυµοῦ, καὶ ἡ 

µορφὴ τοῦ προσώπου αὐτοῦ ἠλλοιώθη, καὶ ἐπέταξε καῆναι τὴν κάµινον ἑπταπλασίως παρ� ὃ ἔδει 

αὐτὴν καῆναι· 20 καὶ ἄνδρας ἰσχυροτάτους τῶν ἐν τῇ δυνάµει ἐπέταξε συµποδίσαντας τὸν Σεδραχ, 

Μισαχ, Αβδεναγω ἐµβαλεῖν εἰς τὴν κάµινον τοῦ πυρὸς τὴν καιοµένην. 21 τότε οἱ ἄνδρες ἐκεῖνοι 

συνεποδίσθησαν ἔχοντες τὰ ὑποδήµατα αὐτῶν καὶ τὰς τιάρας αὐτῶν ἐπὶ τῶν κεφαλῶν αὐτῶν σὺν τῷ 

ἱµατισµῷ αὐτῶν καὶ ἐβλήθησαν εἰς τὴν κάµινον. 22 ἐπειδὴ τὸ πρόσταγµα τοῦ βασιλέως ἤπειγεν καὶ 

ἡ κάµινος ἐξεκαύθη ὑπὲρ τὸ πρότερον ἑπταπλασίως, καὶ οἱ ἄνδρες οἱ προχειρισθέντες συµποδίσαντες 

αὐτοὺς καὶ προσαγαγόντες τῇ καµίνῳ ἐνεβάλοσαν εἰς αὐτήν. 23 τοὺς µὲν οὖν ἄνδρας τοὺς 

συµποδίσαντας τοὺς περὶ τὸν Αζαριαν ἐξελθοῦσα ἡ φλὸξ ἐκ τῆς καµίνου ἐνεπύρισε καὶ ἀπέκτεινεν, 

αὐτοὶ δὲ συνετηρήθησαν. 24 Οὕτως οὖν προσηύξατο Ανανιας καὶ Αζαριας καὶ Μισαηλ καὶ ὕµνησαν 

τῷ κυρίῳ, ὅτε αὐτοὺς ὁ βασιλεὺς προσέταξεν ἐµβληθῆναι εἰς τὴν κάµινον. 25 στὰς δὲ Αζαριας 

προσηύξατο οὕτως καὶ ἀνοίξας τὸ στόµα αὐτοῦ ἐξωµολογεῖτο τῷ κυρίῳ ἅµα τοῖς συνεταίροις αὐτοῦ ἐν 

µέσῳ τῷ πυρὶ ὑποκαιοµένης τῆς καµίνου ὑπὸ τῶν Χαλδαίων σφόδρα καὶ εἶπαν 26 Εὐλογητὸς εἶ, κύριε 

ὁ θεὸς τῶν πατέρων ἡµῶν, καὶ αἰνετὸν καὶ δεδοξασµένον τὸ ὄνοµά σου εἰς τοὺς αἰῶνας, 27 ὅτι δίκαιος 

εἶ ἐπὶ πᾶσιν, οἷς ἐποίησας ἡµῖν, καὶ πάντα τὰ ἔργα σου ἀληθινά, καὶ αἱ ὁδοί σου εὐθεῖαι, καὶ πᾶσαι 

αἱ κρίσεις σου ἀληθιναί, 28 καὶ κρίµατα ἀληθείας ἐποίησας κατὰ πάντα, ἃ ἐπήγαγες ἡµῖν καὶ ἐπὶ 

τὴν πόλιν σου τὴν ἁγίαν τὴν τῶν πατέρων ἡµῶν Ιερουσαληµ, διότι ἐν ἀληθείᾳ καὶ κρίσει ἐποίησας 

πάντα ταῦτα διὰ τὰς ἁµαρτίας ἡµῶν. 29 ὅτι ἡµάρτοµεν ἐν πᾶσι καὶ ἠνοµήσαµεν ἀποστῆναι ἀπὸ σοῦ 

καὶ ἐξηµάρτοµεν ἐν πᾶσι καὶ τῶν ἐντολῶν τοῦ νόµου σου οὐχ ὑπηκούσαµεν 30 οὐδὲ συνετηρήσαµεν 

οὐδὲ ἐποιήσαµεν καθὼς ἐνετείλω ἡµῖν, ἵνα εὖ ἡµῖν γένηται. 31 καὶ νῦν πάντα, ὅσα ἡµῖν ἐπήγαγες, 

καὶ πάντα, ὅσα ἐποί ησας ἡµῖν, ἐν ἀληθινῇ κρίσει ἐποίησας 32 καὶ παρέδωκας ἡµᾶς εἰς χεῖρας 

ἐχθρῶν ἡµῶν ἀνόµων καὶ ἐχθίστων ἀποστατῶν καὶ βασιλεῖ ἀδίκῳ καὶ πονηροτάτῳ παρὰ πᾶσαν τὴν 

γῆν. 33 καὶ νῦν οὐκ ἔστιν ἡµῖν ἀνοῖξαι τὸ στόµα, αἰσχύνη καὶ ὄνειδος ἐγενήθη τοῖς δούλοις σου καὶ 

τοῖς σε βοµένοις σε. 34 µὴ παραδῷς ἡµᾶς εἰς τέλος διὰ τὸ ὄνοµά σου καὶ µὴ διασκεδάσῃς σου τὴν 

διαθήκην 35 καὶ µὴ ἀποστήσῃς τὸ ἔλεός σου ἀφ�  ἡµῶν διὰ Αβρααµ τὸν ἠγαπηµένον ὑπὸ σοῦ καὶ διὰ 

Ισαακ τὸν δοῦλόν σου καὶ Ισραηλ τὸν ἅγιόν σου, 36 ὡς ἐλάλησας πρὸς αὐτοὺς λέγων πληθῦναι τὸ 

σπέρµα αὐτῶν ὡς τὰ ἄστρα τοῦ οὐρανοῦ καὶ ὡς τὴν ἄµµον τὴν παρὰ τὸ χεῖλος τῆς θαλάσσης. 37 

ὅτι, δέσποτα, ἐσµικρύνθηµεν παρὰ πάντα τὰ ἔθνη καί ἐσµεν ταπεινοὶ ἐν πάσῃ τῇ γῇ σήµερον διὰ τὰς 

ἁµαρ τίας ἡµῶν, 38 καὶ οὐκ ἔστιν ἐν τῷ καιρῷ τούτῳ ἄρχων καὶ προφήτης οὐδὲ ἡγούµενος οὐδὲ 

ὁλοκαύτωσις οὐδὲ θυσία οὐδὲ προσφορὰ οὐδὲ θυµίαµα οὐδὲ τόπος τοῦ καρπῶσαι ἐνώπιόν σου καὶ εὑρεῖν 

ἔλεος· 39 ἀλλ� ἐν ψυχῇ συντετριµµένῃ καὶ πνεύµατι τεταπεινωµένῳ προσδεχθείηµεν ὡς ἐν 

ὁλοκαυτώµασι κριῶν καὶ ταύρων καὶ ὡς ἐν µυριάσιν ἀρνῶν πιόνων· 40 οὕτω γενέσθω ἡµῶν ἡ θυσία 

ἐνώπιόν σου σήµερον καὶ ἐξιλάσαι ὄπισθέν σου, ὅτι οὐκ ἔστιν αἰσχύνη τοῖς πεποιθόσιν ἐπὶ σοί, καὶ 

τελειώσαι ὄπισθέν σου. 41 καὶ νῦν ἐξακολουθοῦµεν ἐν ὅλῃ καρδίᾳ καὶ φοβούµεθά σε καὶ ζητοῦµεν τὸ 

πρόσωπόν σου, µὴ καταισχύνῃς ἡµᾶς, 42 ἀλλὰ ποίησον µεθ� ἡµῶν κατὰ τὴν ἐπιείκειάν σου καὶ κατὰ 

τὸ πλῆθος τοῦ ἐλέους σου 43 καὶ ἐξελοῦ ἡµᾶς κατὰ τὰ θαυµάσιά σου καὶ δὸς δόξαν τῷ ὀνόµατί σου, 

κύριε. 44 καὶ ἐντραπείησαν πάντες οἱ ἐνδεικνύµενοι τοῖς δούλοις σου κακὰ καὶ καταισχυνθείησαν ἀπὸ 

πάσης δυναστείας, καὶ ἡ ἰσχὺς αὐτῶν συντριβείη· 45 γνώτωσαν ὅτι σὺ εἶ µόνος κύριος ὁ θεὸς καὶ 

ἔνδοξος ἐφ� ὅλην τὴν οἰκουµένην. 46 Καὶ οὐ διέλιπον οἱ ἐµβάλλοντες αὐτοὺς ὑπηρέται τοῦ βασιλέως 

καίοντες τὴν κάµινον. καὶ ἡνίκα ἐνεβάλοσαν τοὺς τρεῖς εἰς ἅπαξ εἰς τὴν κάµινον, καὶ ἡ κάµινος ἦν 

διάπυρος κατὰ τὴν θερµασίαν αὐτῆς ἑπταπλασίως, καὶ ὅτε αὐτοὺς ἐνεβάλοσαν, οἱ µὲν ἐµβάλλοντες 

αὐτοὺς ἦσαν ὑπεράνω αὐτῶν, οἱ δὲ ὑπέκαιον ὑποκάτωθεν αὐτῶν νάφθαν καὶ στιππύον καὶ πίσσαν καὶ 

κληµατίδα. 47 καὶ διεχεῖτο ἡ φλὸξ ἐπάνω τῆς καµίνου ἐπὶ πήχεις τεσσαράκοντα ἐννέα 48 καὶ 

διεξώδευσε καὶ ἐνεπύρισεν οὓς εὗρε περὶ τὴν κάµινον τῶν Χαλδαίων. 49 ἄγγελος δὲ κυρίου συγκατέβη 

ἅµα τοῖς περὶ τὸν Αζαριαν εἰς τὴν κάµινον καὶ ἐξετίναξε τὴν φλόγα τοῦ πυρὸς ἐκ τῆς καµίνου 50 καὶ 

ἐποίησε τὸ µέσον τῆς καµίνου ὡσεὶ πνεῦµα δρόσου διασυρίζον, καὶ οὐχ ἥψατο αὐτῶν καθόλου τὸ πῦρ 

καὶ οὐκ ἐλύπησε καὶ οὐ παρηνώχλησεν αὐτούς. 51 Ἀναλαβόντες δὲ οἱ τρεῖς ὡς ἐξ ἑνὸς στόµατος 

ὕµνουν καὶ ἐδόξαζον καὶ εὐλόγουν καὶ ἐξύψουν τὸν θεὸν ἐν τῇ καµίνῳ λέγοντες 52 Εὐλογητὸς εἶ, κύριε 

ὁ θεὸς τῶν πατέρων ἡµῶν, καὶ αἰνετὸς καὶ ὑπερυψούµενος εἰς τοὺς αἰῶνας, καὶ εὐλογηµένον τὸ ὄνοµα 

τῆς δόξης σου τὸ ἅγιον καὶ ὑπεραινετὸν καὶ ὑπερυψωµένον εἰς πάντας τοὺς αἰῶνας. 53 εὐλογηµένος εἶ 

ἐν τῷ ναῷ τῆς ἁγίας δόξης σου καὶ ὑπερυµνητὸς καὶ ὑπερένδοξος εἰς τοὺς αἰῶνας. 54 εὐλογητὸς εἶ ἐπὶ 

θρόνου τῆς βασιλείας σου καὶ ὑµνητὸς καὶ ὑπερυψωµένος εἰς τοὺς αἰῶνας. 55 εὐλογητὸς εἶ, ὁ βλέπων 

ἀβύσσους καθήµενος ἐπὶ χερουβιµ, καὶ αἰνετὸς καὶ δεδοξασµένος εἰς τοὺς αἰῶνας. 56 εὐλογητὸς εἶ ἐν 

τῷ στερεώµατι καὶ ὑµνητὸς καὶ δεδοξασµένος εἰς τοὺς αἰῶνας. 57 εὐλογεῖτε, πάντα τὰ ἔργα τοῦ 

κυρίου, τὸν κύριον· ὑµνεῖτε καὶ ὑπερυψοῦτε αὐτὸν εἰς τοὺς αἰῶνας. 58 εὐλογεῖτε, ἄγγελοι κυρίου, τὸν 

κύριον· ὑµνεῖτε καὶ ὑπερυψοῦτε αὐτὸν εἰς τοὺς αἰῶνας. 59 εὐλογεῖτε, οὐρανοί, τὸν κύριον· ὑµνεῖτε καὶ 

ὑπερυψοῦτε αὐτὸν εἰς τοὺς αἰῶνας. 60 εὐλογεῖτε, ὕδατα πάντα τὰ ἐπάνω τοῦ οὐρανοῦ, τὸν κύριον· 

ὑµνεῖτε καὶ ὑπερυψοῦτε αὐτὸν εἰς τοὺς αἰῶνας. 61 εὐλογεῖτε, πᾶσαι αἱ δυνάµεις κυρίου, τὸν κύριον· 

ὑµνεῖτε καὶ ὑπερυψοῦτε αὐτὸν εἰς τοὺς αἰῶνας. 62 εὐλογεῖτε, ἥλιος καὶ σελήνη, τὸν κύριον· ὑµνεῖτε 

καὶ ὑπερυψοῦτε αὐτὸν εἰς τοὺς αἰῶνας. 63 εὐλογεῖτε, ἄστρα τοῦ οὐρανοῦ, τὸν κύριον· ὑµνεῖτε καὶ 

ὑπερυψοῦτε αὐτὸν εἰς τοὺς αἰῶνας. 64 εὐλογεῖτε, πᾶς ὄµβρος καὶ δρόσος, τὸν κύριον· ὑµνεῖτε καὶ 

ὑπερυψοῦτε αὐτὸν εἰς τοὺς αἰῶνας. 65 εὐλογεῖτε, πάντα τὰ πνεύµατα, τὸν κύριον· ὑµνεῖτε καὶ 

ὑπερυψοῦτε αὐτὸν εἰς τοὺς αἰῶνας. 66 εὐλογεῖτε, πῦρ καὶ καῦµα, τὸν κύριον· ὑµνεῖτε καὶ ὑπερυψοῦτε 

αὐτὸν εἰς τοὺς αἰῶνας. 67 εὐλογεῖτε, ῥῖγος καὶ ψῦχος, τὸν κύριον· ὑµνεῖτε καὶ ὑπερυψοῦτε αὐτὸν εἰς 

τοὺς αἰῶνας. 68 εὐλογεῖτε, δρόσοι καὶ νιφετοί, τὸν κύριον· ὑµνεῖτε καὶ ὑπερυψοῦτε αὐτὸν εἰς τοὺς 

αἰῶνας. 69 εὐλογεῖτε, πάγοι καὶ ψῦχος, τὸν κύριον· ὑµνεῖτε καὶ ὑπερυψοῦτε αὐτὸν εἰς τοὺς αἰῶνας. 70 

εὐλογεῖτε, πάχναι καὶ χιόνες, τὸν κύριον· ὑµνεῖτε καὶ ὑπερυψοῦτε αὐτὸν εἰς τοὺς αἰῶνας. 71 εὐλογεῖτε, 

νύκτες καὶ ἡµέραι, τὸν κύριον· ὑµνεῖτε καὶ ὑπερυψοῦτε αὐτὸν εἰς τοὺς αἰῶνας. 72 εὐλογεῖτε, φῶς καὶ 

σκότος, τὸν κύριον· ὑµνεῖτε καὶ ὑπερυψοῦτε αὐτὸν εἰς τοὺς αἰῶνας. 73 εὐλογεῖτε, ἀστραπαὶ καὶ 

νεφέλαι, τὸν κύριον· ὑµνεῖτε καὶ ὑπερυψοῦτε αὐτὸν εἰς τοὺς αἰῶνας. 74 εὐλογείτω ἡ γῆ τὸν κύριον· 

ὑµνείτω καὶ ὑπερυψούτω αὐτὸν εἰς τοὺς αἰῶνας. 75 εὐλογεῖτε, ὄρη καὶ βουνοί, τὸν κύριον· ὑµνεῖτε καὶ 

ὑπερυψοῦτε αὐτὸν εἰς τοὺς αἰῶνας. 76 εὐλογεῖτε, πάντα τὰ φυόµενα ἐπὶ τῆς γῆς, τὸν κύριον· ὑµνεῖτε 

καὶ ὑπερυψοῦτε αὐτὸν εἰς τοὺς αἰῶνας. 77 εὐλογεῖτε, αἱ πηγαί, τὸν κύριον· ὑµνεῖτε καὶ ὑπερυψοῦτε 

αὐτὸν εἰς τοὺς αἰῶνας. 78 εὐλογεῖτε, θάλασσαι καὶ ποταµοί, τὸν κύριον· ὑµνεῖτε καὶ ὑπερυψοῦτε 

αὐτὸν εἰς τοὺς αἰῶνας. 79 εὐλογεῖτε, κήτη καὶ πάντα τὰ κινούµενα ἐν τοῖς ὕδασι, τὸν κύριον· ὑµνεῖτε 

καὶ ὑπερυψοῦτε αὐτὸν εἰς τοὺς αἰῶνας. 80 εὐλογεῖτε, πάντα τὰ πετεινὰ τοῦ οὐρανοῦ, τὸν κύριον· 

ὑµνεῖτε καὶ ὑπερυψοῦτε αὐτὸν εἰς τοὺς αἰῶνας. 81 εὐλογεῖτε, τετράποδα καὶ θηρία τῆς γῆς, τὸν 

κύριον· ὑµνεῖτε καὶ ὑπερυψοῦτε αὐτὸν εἰς τοὺς αἰῶνας. 82 εὐλογεῖτε, οἱ υἱοὶ τῶν ἀνθρώπων, τὸν 

κύριον· ὑµνεῖτε καὶ ὑπερυψοῦτε αὐτὸν εἰς τοὺς αἰῶνας. 83 εὐλογεῖτε, Ισραηλ, τὸν κύριον· ὑµνεῖτε καὶ 

ὑπερυψοῦτε αὐτὸν εἰς τοὺς αἰῶνας. 84 εὐλογεῖτε, ἱερεῖς, τὸν κύριον· ὑµνεῖτε καὶ ὑπερυψοῦτε αὐτὸν εἰς 

τοὺς αἰῶνας. 85 εὐλογεῖτε, δοῦλοι, τὸν κύριον· ὑµνεῖτε καὶ ὑπερυψοῦτε αὐτὸν εἰς τοὺς αἰῶνας. 86 

εὐλογεῖτε, πνεύµατα καὶ ψυχαὶ δικαίων, τὸν κύριον· ὑµνεῖτε καὶ ὑπερυψοῦτε αὐτὸν εἰς τοὺς αἰῶνας. 87 

εὐλογεῖτε, ὅσιοι καὶ ταπεινοὶ καρδίᾳ, τὸν κύριον· ὑµνεῖτε καὶ ὑπερυψοῦτε αὐτὸν εἰς τοὺς αἰῶνας. 88 

εὐλογεῖτε, Ανανια, Αζαρια, Μισαηλ, τὸν κύριον· ὑµνεῖτε καὶ ὑπερυψοῦτε αὐτὸν εἰς τοὺς αἰῶνας, ὅτι 

ἐξείλετο ἡµᾶς ἐξ ᾅδου καὶ ἔσωσεν ἡµᾶς ἐκ χειρὸς θανάτου καὶ ἐρρύσατο ἡµᾶς ἐκ µέσου καιοµένης 

φλογὸς καὶ ἐκ τοῦ πυρὸς ἐλυτρώσατο ἡµᾶς. 89 ἐξοµολογεῖσθε τῷ κυρίῳ, ὅτι χρηστός, ὅτι εἰς τὸν 

αἰῶνα τὸ ἔλεος αὐτοῦ. 90 εὐλογεῖτε, πάντες οἱ σεβόµενοι τὸν θεὸν τῶν θεῶν· ὑµνεῖτε καὶ 

ἐξοµολογεῖσθε, ὅτι εἰς τὸν αἰῶνα τὸ ἔλεος αὐτοῦ καὶ εἰς τὸν αἰῶνα τῶν αἰώνων. 91 Καὶ ἐγένετο ἐν 

τῷ ἀκοῦσαι τὸν βασιλέα ὑµνούντων αὐτῶν καὶ ἑστὼς ἐθεώρει αὐτοὺς ζῶντας, τότε Ναβουχοδονοσορ ὁ 

βασιλεὺς ἐθαύµασε καὶ ἀνέστη σπεύσας καὶ εἶπεν τοῖς φίλοις αὐτοῦ 92 Ἰδοὺ ἐγὼ ὁρῶ ἄνδρας 

τέσσαρας λελυµένους περιπατοῦντας ἐν τῷ πυρί, καὶ φθορὰ οὐδεµία ἐγενήθη ἐν αὐτοῖς, καὶ ἡ ὅρασις 

τοῦ τετάρτου ὁµοίωµα ἀγγέλου θεοῦ. 93 καὶ προσελθὼν ὁ βασιλεὺς πρὸς τὴν θύραν τῆς καµίνου [τῆς] 

καιοµένης τῷ πυρὶ ἐκάλεσεν αὐτοὺς ἐξ ὀνόµατος Σεδραχ, Μισαχ, Αβδεναγω οἱ παῖδες τοῦ θεοῦ τῶν 

θεῶν τοῦ ὑψίστου, ἐξέλθετε ἐκ τοῦ πυρός. οὕτως οὖν ἐξῆλθον οἱ ἄνδρες ἐκ µέσου τοῦ πυρός. 94 καὶ 

συνήχθησαν οἱ ὕπατοι, τοπάρχαι καὶ ἀρχιπατριῶται καὶ οἱ φίλοι τοῦ βασιλέως καὶ ἐθεώρουν τοὺς 

ἀνθρώπους ἐκείνους, ὅτι οὐχ ἥψατο τὸ πῦρ τοῦ σώµατος αὐτῶν, καὶ αἱ τρίχες αὐτῶν οὐ κατεκάησαν 

καὶ τὰ σαράβαρα αὐτῶν οὐκ ἠλλοιώθησαν, οὐδὲ ὀσµὴ τοῦ πυρὸς ἦν ἐν αὐτοῖς. 95 ὑπολαβὼν δὲ 

Ναβουχοδονοσορ ὁ βασιλεὺς εἶπεν Εὐλογητὸς κύριος ὁ θεὸς τοῦ Σεδραχ, Μισαχ, Αβδεναγω, ὃς 

ἀπέστειλε τὸν ἄγγελον αὐτοῦ καὶ ἔσωσε τοὺς παῖδας αὐτοῦ τοὺς ἐλπίσαντας ἐπ� αὐτόν, τὴν γὰρ 

προσταγὴν τοῦ βασιλέως ἠθέτησαν καὶ παρέδωκαν τὰ σώµατα αὐτῶν εἰς ἐµπυρισµόν, ἵνα µὴ 

λατρεύσωσι µηδὲ προσκυνήσωσι θεῷ ἑτέρῳ ἀλλ� ἢ τῷ θεῷ αὐτῶν· 96 καὶ νῦν ἐγὼ κρίνω ἵνα πᾶν 

ἔθνος καὶ πᾶσαι φυλαὶ καὶ πᾶσαι γλῶσσαι, ὃς ἂν βλασφηµήσῃ εἰς τὸν κύριον τὸν θεὸν Σεδραχ, 

Μισαχ, Αβδεναγω, διαµελισθήσεται καὶ ἡ οἰκία αὐτοῦ δηµευθήσεται, διότι οὐκ ἔστιν θεὸς ἕτερος ὃς 

δυνήσεται ἐξελέσθαι οὕτως. 97 οὕτως οὖν ὁ βασιλεὺς τῷ Σεδραχ, Μισαχ, Αβδεναγω ἐξουσίαν δοὺς 

ἐφ� ὅλης τῆς χώρας κατέστησεν αὐτοὺς ἄρχοντας. 4 Ἔτους ὀκτωκαιδεκάτου τῆς βασιλείας 

Ναβουχοδονοσορ εἶπεν Εἰρηνεύων ἤµην ἐν τῷ οἴκῳ µου καὶ εὐθηνῶν ἐπὶ τοῦ θρόνου µου. 5 ἐνύπνιον 

εἶδον καὶ εὐλαβήθην, καὶ φόβος µοι ἐπέπεσεν. 10 ἐκάθευδον καὶ ἰδοὺ δένδρον ὑψηλὸν φυόµενον ἐπὶ τῆς 

γῆς· ἡ ὅρασις αὐτοῦ µεγάλη, καὶ οὐκ ἦν ἄλλο ὅµοιον αὐτῷ. 12 οἱ κλάδοι αὐτοῦ τῷ µήκει ὡς σταδίων 

τριάκοντα, καὶ ὑποκάτω αὐτοῦ ἐσκίαζον πάντα τὰ θηρία τῆς γῆς, καὶ ἐν αὐτῷ τὰ πετεινὰ τοῦ 

οὐρανοῦ ἐνόσσευον· ὁ καρπὸς αὐτοῦ πολὺς καὶ ἀγαθὸς καὶ ἐχορήγει πᾶσι τοῖς ζῴοις. 11 καὶ ἡ ὅρασις 

αὐτοῦ µεγάλη· ἡ κορυφὴ αὐτοῦ ἤγγιζεν ἕως τοῦ οὐρανοῦ καὶ τὸ κύτος αὐτοῦ ἕως τῶν νεφελῶν 

πληροῦν τὰ ὑποκάτω τοῦ οὐρανοῦ, ὁ ἥλιος καὶ ἡ σελήνη ἐν αὐτῷ ᾤκουν καὶ ἐφώτιζον πᾶσαν τὴν γῆν. 

13 ἐθεώρουν ἐν τῷ ὕπνῳ µου, καὶ ἰδοὺ ἄγγελος ἀπεστάλη ἐν ἰσχύι ἐκ τοῦ οὐρανοῦ 14 καὶ ἐφώνησε 

καὶ εἶπεν αὐτῷ Ἐκκόψατε αὐτὸ καὶ καταφθείρατε αὐτό· προστέτακται γὰρ ἀπὸ τοῦ ὑψίστου 

ἐκριζῶσαι καὶ ἀχρειῶσαι αὐτό. 15 καὶ οὕτως εἶπε Ῥίζαν µίαν ἄφετε αὐτοῦ ἐν τῇ γῇ, ὅπως µετὰ τῶν 

θηρίων τῆς γῆς ἐν τοῖς ὄρεσι χόρτον ὡς βοῦς νέµηται· 16 καὶ ἀπὸ τῆς δρόσου τοῦ οὐρανοῦ τὸ σῶµα 

αὐτοῦ ἀλλοιωθῇ, καὶ ἑπτὰ ἔτη βοσκηθῇ σὺν αὐτοῖς, 17 ἕως ἂν γνῷ τὸν κύριον τοῦ οὐρανοῦ ἐξουσίαν 

ἔχειν πάντων τῶν ἐν τῷ οὐρανῷ καὶ τῶν ἐπὶ τῆς γῆς, καὶ ὅσα ἂν θέλῃ, ποιεῖ ἐν αὐτοῖς. 17 a ἐνώπιόν 

µου ἐξεκόπη ἐν ἡµέρᾳ µιᾷ, καὶ ἡ καταφθορὰ αὐτοῦ ἐν ὥρᾳ µιᾷ τῆς ἡµέρας, καὶ οἱ κλάδοι αὐτοῦ 

ἐδόθησαν εἰς πάντα ἄνεµον, καὶ εἱλκύσθη καὶ ἐρρίφη· καὶ τὸν χόρτον τῆς γῆς µετὰ τῶν θηρίων τῆς 

γῆς ἤσθιε καὶ εἰς φυλακὴν παρεδόθη καὶ ἐν πέδαις καὶ ἐν χειροπέδαις χαλκαῖς ἐδέθη ὑπ� αὐτῶν. 

σφόδρα ἐθαύµασα ἐπὶ πᾶσι τούτοις, καὶ ὁ ὕπνος µου ἀπέστη ἀπὸ τῶν ὀφθαλµῶν µου. 18 καὶ ἀναστὰς 

τὸ πρωῒ ἐκ τῆς κοίτης µου ἐκάλεσα τὸν ∆ανιηλ τὸν ἄρχοντα τῶν σοφιστῶν καὶ τὸν ἡγούµενον τῶν 

κρινόντων τὰ ἐνύπνια καὶ διηγησάµην αὐτῷ τὸ ἐνύπνιον, καὶ ὑπέδειξέ µοι πᾶσαν τὴν σύγκρισιν αὐτοῦ. 

19 µεγάλως δὲ ἐθαύµασεν ὁ ∆ανιηλ, καὶ ὑπόνοια κατέσπευδεν αὐτόν, καὶ φοβηθεὶς τρόµου λαβόντος 

αὐτὸν καὶ ἀλλοιωθείσης τῆς ὁράσεως αὐτοῦ κινήσας τὴν κεφαλὴν ὥραν µίαν ἀποθαυµάσας ἀπεκρίθη 

µοι φωνῇ πραείᾳ Βασιλεῦ, τὸ ἐνύπνιον τοῦτο τοῖς µισοῦσί σε καὶ ἡ σύγκρισις αὐτοῦ τοῖς ἐχθροῖς σου 

ἐπέλθοι. 20 τὸ δένδρον τὸ ἐν τῇ γῇ πεφυτευµένον, οὗ ἡ ὅρασις µεγάλη, σὺ εἶ, βασιλεῦ. 21 καὶ πάντα 

τὰ πετεινὰ τοῦ οὐρανοῦ τὰ νοσσεύοντα ἐν αὐτῷ· ἡ ἰσχὺς τῆς γῆς καὶ τῶν ἐθνῶν καὶ τῶν γλωσσῶν 

πασῶν ἕως τῶν περάτων τῆς γῆς καὶ πᾶσαι αἱ χῶραι σοὶ δουλεύουσι. 22 τὸ δὲ ἀνυψωθῆναι τὸ 

δένδρον ἐκεῖνο καὶ ἐγγίσαι τῷ οὐρανῷ καὶ τὸ κύτος αὐτοῦ ἅψασθαι τῶν νεφελῶν· σύ, βασιλεῦ, 

ὑψώθης ὑπὲρ πάντας τοὺς ἀνθρώπους τοὺς ὄντας ἐπὶ προσώπου πάσης τῆς γῆς, ὑψώθη σου ἡ καρδία 

ὑπερηφανίᾳ καὶ ἰσχύι τὰ πρὸς τὸν ἅγιον καὶ τοὺς ἀγγέλους αὐτοῦ· τὰ ἔργα σου ὤφθη, καθότι 

ἐξερήµωσας τὸν οἶκον τοῦ θεοῦ τοῦ ζῶντος ἐπὶ ταῖς ἁµαρτίαις τοῦ λαοῦ τοῦ ἡγιασµένου. 23 καὶ ἡ 

ὅρασις, ἣν εἶδες, ὅτι ἄγγελος ἐν ἰσχύι ἀπεστάλη παρὰ τοῦ κυρίου καὶ ὅτι εἶπεν ἐξᾶραι τὸ δένδρον καὶ 

ἐκκόψαι· ἡ κρίσις τοῦ θεοῦ τοῦ µεγάλου ἥξει ἐπὶ σέ, 24 καὶ ὁ ὕψιστος καὶ οἱ ἄγγελοι αὐτοῦ ἐπὶ σὲ 

κατατρέχουσιν· 25 εἰς φυλακὴν ἀπάξουσί σε καὶ εἰς τόπον ἔρηµον ἀποστελοῦσί σε. 26 καὶ ἡ ῥίζα τοῦ 

δένδρου ἡ ἀφεθεῖσα, ἐπεὶ οὐκ ἐξερριζώθη· ὁ τόπος τοῦ θρόνου σού σοι συντηρηθήσεται εἰς καιρὸν καὶ 

ὥραν. ἰδοὺ ἐπὶ σὲ ἑτοιµάζονται καὶ µαστιγώσουσί σε καὶ ἐπάξουσι τὰ κεκριµένα ἐπὶ σέ. 27 κύριος ζῇ 

ἐν οὐρανῷ, καὶ ἡ ἐξουσία αὐτοῦ ἐπὶ πάσῃ τῇ γῇ· αὐτοῦ δεήθητι περὶ τῶν ἁµαρτιῶν σου καὶ πάσας 

τὰς ἀδικίας σου ἐν ἐλεηµοσύναις λύτρωσαι, ἵνα ἐπιείκεια δοθῇ σοι καὶ πολυήµερος γένῃ ἐπὶ τοῦ θρόνου 

τῆς βασιλείας σου, καὶ µὴ καταφθείρῃ σε. τούτους τοὺς λόγους ἀγάπησον· ἀκριβὴς γάρ µου ὁ λόγος, 

καὶ πλήρης ὁ χρόνος σου. 28 καὶ ἐπὶ συντελείᾳ τῶν λόγων Ναβουχοδονοσορ, ὡς ἤκουσε τὴν κρίσιν τοῦ 

ὁράµατος, τοὺς λόγους ἐν τῇ καρδίᾳ συνετήρησε. � 29 καὶ µετὰ µῆνας δώδεκα ὁ βασιλεὺς ἐπὶ τῶν 

τειχῶν τῆς πόλεως µετὰ πάσης τῆς δόξης αὐτοῦ περιεπάτει καὶ ἐπὶ τῶν πύργων αὐτῆς διεπορεύετο 30 

καὶ ἀποκριθεὶς εἶπεν Αὕτη ἐστὶ Βαβυλὼν ἡ µεγάλη, ἣν ἐγὼ ᾠκοδόµησα, καὶ οἶκος βασιλείας µου ἐν 

ἰσχύι κράτους µου κληθήσεται εἰς τιµὴν τῆς δόξης µου. 31 καὶ ἐπὶ συντελείας τοῦ λόγου αὐτοῦ φωνὴν 

ἐκ τοῦ οὐρανοῦ ἤκουσε Σοὶ λέγεται, Ναβουχοδονοσορ βασιλεῦ, ἡ βασιλεία Βαβυλῶνος ἀφῄρηταί σου 

καὶ ἑτέρῳ δίδοται, ἐξουθενηµένῳ ἀνθρώπῳ ἐν τῷ οἴκῳ σου· ἰδοὺ ἐγὼ καθίστηµι αὐτὸν ἐπὶ τῆς 

βασιλείας σου, καὶ τὴν ἐξουσίαν σου καὶ τὴν δόξαν σου καὶ τὴν τρυφήν σου παραλήψεται, ὅπως 

ἐπιγνῷς ὅτι ἐξουσίαν ἔχει ὁ θεὸς τοῦ οὐρανοῦ ἐν τῇ βασιλείᾳ τῶν ἀνθρώπων, καὶ ᾧ ἐὰν βούληται 

δώσει αὐτήν· ἕως δὲ ἡλίου ἀνατολῆς βασιλεὺς ἕτερος εὐφρανθήσεται ἐν τῷ οἴκῳ σου καὶ κρατήσει 

τῆς δόξης σου καὶ τῆς ἰσχύος σου καὶ τῆς ἐξουσίας σου. 32 καὶ οἱ ἄγγελοι διώξονταί σε ἐπὶ ἔτη ἑπτά, 

καὶ οὐ µὴ ὀφθῇς οὐδ� οὐ µὴ λαλήσῃς µετὰ παντὸς ἀνθρώπου· χόρτον ὡς βοῦν σε ψωµίσουσι, καὶ ἀπὸ 

τῆς χλόης τῆς γῆς ἔσται ἡ νοµή σου· ἰδοὺ ἀντὶ τῆς δόξης σου δήσουσί σε, καὶ τὸν οἶκον τῆς τρυφῆς 

σου καὶ τὴν βασιλείαν σου ἕτερος ἕξει. 33 ἕως δὲ πρωῒ πάντα τελεσθήσεται ἐπὶ σέ, Ναβουχοδονοσορ 

βασιλεῦ Βαβυλῶνος, καὶ οὐχ ὑστερήσει ἀπὸ πάντων τούτων οὐθέν. � 33 a ἐγὼ Ναβουχοδονοσορ 

βασιλεὺς Βαβυλῶνος ἑπτὰ ἔτη ἐπεδήθην· χόρτον ὡς βοῦν ἐψώµισάν µε, καὶ ἀπὸ τῆς χλόης τῆς γῆς 

ἤσθιον. καὶ µετὰ ἔτη ἑπτὰ ἔδωκα τὴν ψυχήν µου εἰς δέησιν καὶ ἠξίωσα περὶ τῶν ἁµαρτιῶν µου κατὰ 

πρόσωπον κυρίου τοῦ θεοῦ τοῦ οὐρανοῦ καὶ περὶ τῶν ἀγνοιῶν µου τοῦ θεοῦ τῶν θεῶν τοῦ µεγάλου 

ἐδεήθην. 34 καὶ αἱ τρίχες µου ἐγένοντο ὡς πτέρυγες ἀετοῦ, οἱ ὄνυχές µου ὡσεὶ λέοντος· ἠλλοιώθη ἡ 

σάρξ µου καὶ ἡ καρδία µου, γυµνὸς περιεπάτουν µετὰ τῶν θηρίων τῆς γῆς. ἐνύπνιον εἶδον, καὶ 

ὑπόνοιαί µε εἰλήφασι, καὶ διὰ χρόνου ὕπνος µε ἔλαβε πολὺς καὶ νυσταγµὸς ἐπέπεσέ µοι. καὶ ἐπὶ 

συντελείᾳ τῶν ἑπτὰ ἐτῶν ὁ χρόνος µου τῆς ἀπολυτρώσεως ἦλθε, καὶ αἱ ἁµαρτίαι µου καὶ αἱ ἄγνοιαί 

µου ἐπληρώθησαν ἐναντίον τοῦ θεοῦ τοῦ οὐρανοῦ· καὶ ἐδεήθην περὶ τῶν ἀγνοιῶν µου τοῦ θεοῦ τῶν 

θεῶν τοῦ µεγάλου, καὶ ἰδοὺ ἄγγελος εἷς ἐκάλεσέ µε ἐκ τοῦ οὐρανοῦ λέγων Ναβουχοδονοσορ, δούλευσον 

τῷ θεῷ τοῦ οὐρανοῦ τῷ ἁγίῳ καὶ δὸς δόξαν τῷ ὑψίστῳ· τὸ βασίλειον τοῦ ἔθνους σού σοι ἀποδίδοται. 

36 ἐν ἐκείνῳ τῷ καιρῷ ἀποκατεστάθη ἡ βασιλεία µου ἐµοί, καὶ ἡ δόξα µου ἀπεδόθη µοι. 37 τῷ 

ὑψίστῳ ἀνθοµολογοῦµαι καὶ αἰνῶ τῷ κτίσαντι τὸν οὐρανὸν καὶ τὴν γῆν καὶ τὰς θαλάσσας καὶ τοὺς 

ποταµοὺς καὶ πάντα τὰ ἐν αὐτοῖς· ἐξοµολογοῦµαι καὶ αἰνῶ, ὅτι αὐτός ἐστι θεὸς τῶν θεῶν καὶ κύριος 

τῶν κυρίων καὶ βασιλεὺς τῶν βασιλέων, ὅτι αὐτὸς ποιεῖ σηµεῖα καὶ τέρατα καὶ ἀλλοιοῖ καιροὺς καὶ 

χρόνους ἀφαιρῶν βασιλείαν βασιλέων καὶ καθιστῶν ἑτέρους ἀντ αὐτῶν. 37 a ἀπὸ τοῦ νῦν αὐτῷ 

λατρεύσω, καὶ ἀπὸ τοῦ φόβου αὐτοῦ τρόµος εἴληφέ µε, καὶ πάντας τοὺς ἁγίους αὐτοῦ αἰνῶ· οἱ γὰρ 

θεοὶ τῶν ἐθνῶν οὐκ ἔχουσιν ἐν ἑαυτοῖς ἰσχὺν ἀποστρέψαι βασιλείαν βασιλέως εἰς ἕτερον βασιλέα καὶ 

ἀποκτεῖναι καὶ ζῆν ποιῆσαι καὶ ποιῆσαι σηµεῖα καὶ θαυµάσια µεγάλα καὶ φοβερὰ καὶ ἀλλοιῶσαι 

ὑπερµεγέθη πράγµατα, καθὼς ἐποίησεν ἐν ἐµοὶ ὁ θεὸς τοῦ οὐρανοῦ καὶ ἠλλοίωσεν ἐπ� ἐµοὶ µεγάλα 

πράγµατα. ἐγὼ πάσας τὰς ἡµέρας τῆς βασιλείας µου περὶ τῆς ψυχῆς µου τῷ ὑψίστῳ θυσίας 

προσοίσω εἰς ὀσµὴν εὐωδίας τῷ κυρίῳ καὶ τὸ ἀρεστὸν ἐνώπιον αὐτοῦ ποιήσω, ἐγὼ καὶ ὁ λαός µου, τὸ 

ἔθνος µου καὶ αἱ χῶραί µου αἱ ἐν τῇ ἐξουσίᾳ µου. καὶ ὅσοι ἐλάλησαν εἰς τὸν θεὸν τοῦ οὐρανοῦ, καὶ 

ὅσοι ἂν καταληφθῶσι λαλοῦντές τι, τούτους κατακρινῶ θανάτῳ. � 38 ἔγραψε δὲ ὁ βασιλεὺς 

Ναβουχοδονοσορ ἐπιστολὴν ἐγκύκλιον πᾶσι τοῖς κατὰ τόπον ἔθνεσι καὶ χώραις καὶ γλώσσαις πάσαις 

ταῖς οἰκούσαις ἐν πάσαις ταῖς χώραις ἐν γενεαῖς καὶ γενεαῖς Κυρίῳ τῷ θεῷ τοῦ οὐρανοῦ αἰνεῖτε καὶ 

θυσίαν καὶ προσφορὰν προσφέρετε αὐτῷ ἐνδόξως· ἐγὼ βασιλεὺς βασιλέων ἀνθοµολογοῦµαι αὐτῷ 

ἐνδόξως, ὅτι οὕτως ἐποίησε µετ� ἐµοῦ· ἐν αὐτῇ τῇ ἡµέρᾳ ἐκάθισέ µε ἐπὶ τοῦ θρόνου µου, καὶ τῆς 

ἐξουσίας µου καὶ τῆς βασιλείας µου ἐν τῷ λαῷ µου ἐκράτησα, καὶ ἡ µεγαλωσύνη µου ἀποκατεστάθη 

µοι. 39 Ναβουχοδονοσορ βασιλεὺς πᾶσι τοῖς ἔθνεσι καὶ πάσαις ταῖς χώραις καὶ πᾶσι τοῖς οἰκοῦσιν ἐν 

αὐταῖς· εἰρήνη ὑµῖν πληθυνθείη ἐν παντὶ καιρῷ. καὶ νῦν ὑποδείξω ὑµῖν τὰς πράξεις, ἃς ἐποίησε µετ� 

ἐµοῦ ὁ θεὸς ὁ µέγας· ἔδοξε δέ µοι ἀποδεῖξαι ὑµῖν καὶ τοῖς σοφισταῖς ὑµῶν ὅτι ἔστι θεός, καὶ τὰ 

θαυµάσια αὐτοῦ µεγάλα, τὸ βασίλειον αὐτοῦ βασίλειον εἰς τὸν αἰῶνα, ἡ ἐξουσία αὐτοῦ ἀπὸ γενεῶν εἰς 

γενεάς. καὶ ἀπέστειλεν ἐπιστολὰς περὶ πάντων τῶν γενηθέντων αὐτῷ ἐν τῇ βασιλείᾳ αὐτοῦ πᾶσι τοῖς 

ἔθνεσι τοῖς οὖσιν ὑπὸ τὴν βασιλείαν αὐτοῦ.  

Dan 5:1Dan 5:1Dan 5:1Dan 5:1    

t Βαλτασαρ ὁ βασιλεὺς ἐποίησε δοχὴν µεγάλην ἐν ἡµέρᾳ ἐγκαινισµοῦ τῶν βασιλείων αὐτοῦ καὶ ἀπὸ 

τῶν µεγι στάνων αὐτοῦ ἐκάλεσεν ἄνδρας δισχιλίους. ἐν τῇ ἡµέρᾳ ἐκείνῃ Βαλτασαρ ἀνυψούµενος ἀπὸ 

τοῦ οἴνου καὶ καυ χώµενος ἐπῄνεσε πάντας τοὺς θεοὺς τῶν ἐθνῶν τοὺς χωνευτοὺς καὶ γλυπτοὺς ἐν τῷ 

τόπῳ αὐτοῦ, καὶ τῷ θεῷ τῷ ὑψίστῳ οὐκ ἔδωκεν αἴνεσιν. ἐν αὐτῇ τῇ νυκτὶ ἐξῆλθον δάκτυλοι ὡσεὶ 

ἀνθρώπου καὶ ἐπέγραψαν ἐπὶ τοῦ τοίχου οἴκου αὐτοῦ ἐπὶ τοῦ κονιάµατος κατέναντι τοῦ λύχνους Μανη 

φαρες θεκελ. ἔστι δὲ ἡ ἑρµηνεία αὐτῶν· µανη ἠρίθµηται, φαρες ἐξῆρται, θεκελ ἕσταται.  

Dan 5:1Dan 5:1Dan 5:1Dan 5:1    

Βαλτασαρ ὁ βασιλεὺς ἐποίησεν ἑστιατορίαν µεγάλην τοῖς ἑταίροις αὐτοῦ καὶ ἔπινεν οἶνον. 2 καὶ 

ἀνυψώθη ἡ καρδία αὐτοῦ, καὶ εἶπεν ἐνέγκαι τὰ σκεύη τὰ χρυσᾶ καὶ τὰ ἀργυρᾶ τοῦ οἴκου τοῦ θεοῦ, ἃ 

ἤνεγκε Ναβουχοδονοσορ ὁ πατὴρ αὐτοῦ ἀπὸ Ιερουσαληµ, καὶ οἰνοχοῆσαι ἐν αὐτοῖς τοῖς ἑταίροις αὐτοῦ. 

3 καὶ ἠνέχθη, καὶ ἔπινον ἐν αὐτοῖς 4 καὶ ηὐλόγουν τὰ εἴδωλα τὰ χειροποίητα αὐτῶν, καὶ τὸν θεὸν τοῦ 

αἰῶνος οὐκ εὐλόγησαν τὸν ἔχοντα τὴν ἐξουσίαν τοῦ πνεύµατος αὐτῶν. 5 ἐν αὐτῇ τῇ ὥρᾳ ἐκείνῃ 

ἐξῆλθον δάκτυλοι ὡσεὶ χειρὸς ἀνθρώπου καὶ ἔγραψαν ἐπὶ τοῦ τοίχου τοῦ οἴκου αὐτοῦ ἐπὶ τοῦ 

κονιάµατος κατέναντι τοῦ φωτὸς ἔναντι τοῦ βασιλέως Βαλτασαρ, καὶ εἶδε χεῖρα γράφουσαν. 6 καὶ ἡ 

ὅρασις αὐτοῦ ἠλλοιώθη, καὶ φόβοι καὶ ὑπόνοιαι αὐτὸν κατέσπευδον. ἔσπευσεν οὖν ὁ βασιλεὺς καὶ 

ἐξανέστη καὶ ἑώρα τὴν γραφὴν ἐκείνην, καὶ οἱ συνεταῖροι κύκλῳ αὐτοῦ ἐκαυχῶντο. 7 καὶ ὁ βασιλεὺς 

ἐφώνησε φωνῇ µεγάλῃ καλέσαι τοὺς ἐπαοιδοὺς καὶ φαρµακοὺς καὶ Χαλδαίους καὶ γαζαρηνοὺς 

ἀπαγγεῖλαι τὸ σύγκριµα τῆς γραφῆς. καὶ εἰσεπορεύοντο ἐπὶ θεωρίαν ἰδεῖν τὴν γραφήν, καὶ τὸ 

σύγκριµα τῆς γραφῆς οὐκ ἐδύναντο συγκρῖναι τῷ βασιλεῖ. τότε ὁ βασιλεὺς ἐξέθηκε πρόσταγµα λέγων 

Πᾶς ἀνήρ, ὃς ἂν ὑποδείξῃ τὸ σύγκριµα τῆς γραφῆς, στολιεῖ αὐτὸν πορφύραν καὶ µανιάκην χρυσοῦν 

περιθήσει αὐτῷ, καὶ δοθήσεται αὐτῷ ἐξουσία τοῦ τρίτου µέρους τῆς βασιλείας. 8 καὶ εἰσεπορεύοντο οἱ 

ἐπαοιδοὶ καὶ φαρµακοὶ καὶ γαζαρηνοί, καὶ οὐκ ἠδύνατο οὐδεὶς τὸ σύγκριµα τῆς γραφῆς ἀπαγγεῖλαι. 9 

τότε ὁ βασιλεὺς ἐκάλεσε τὴν βασίλισσαν περὶ τοῦ σηµείου καὶ ὑπέδειξεν αὐτῇ, ὡς µέγα ἐστί, καὶ ὅτι 

πᾶς ἄνθρωπος οὐ δύναται ἀπαγγεῖλαι τῷ βασιλεῖ τὸ σύγκριµα τῆς γραφῆς. 10 τότε ἡ βασίλισσα 

ἐµνήσθη πρὸς αὐτὸν περὶ τοῦ ∆ανιηλ, ὃς ἦν ἐκ τῆς αἰχµαλωσίας τῆς Ιουδαίας, 11 καὶ εἶπε τῷ 

βασιλεῖ Ὁ ἄνθρωπος ἐπιστήµων ἦν καὶ σοφὸς καὶ ὑπερέχων πάντας τοὺς σοφοὺς Βαβυλῶνος, 12 καὶ 

πνεῦµα ἅγιον ἐν αὐτῷ ἐστι, καὶ ἐν ταῖς ἡµέραις τοῦ πατρός σου τοῦ βασιλέως συγκρίµατα ὑπέρογκα 

ὑπέδειξε Ναβουχοδονοσορ τῷ πατρί σου. 13 τότε ∆ανιηλ εἰσήχθη πρὸς τὸν βασιλέα, καὶ ἀποκριθεὶς ὁ 

βασιλεὺς εἶπεν αὐτῷ 16 Ὦ ∆ανιηλ, δύνῃ µοι ὑποδεῖξαι τὸ σύγκριµα τῆς γραφῆς; καὶ στολιῶ σε 

πορφύραν καὶ µανιάκην χρυσοῦν περιθήσω σοι, καὶ ἕξεις ἐξουσίαν τοῦ τρίτου µέρους τῆς βασιλείας 

µου. 17 τότε ∆ανιηλ ἔστη κατέναντι τῆς γραφῆς καὶ ἀνέγνω καὶ οὕτως ἀπεκρίθη τῷ βασιλεῖ Αὕτη 

ἡ γραφή Ἠρίθµηται, κατελογίσθη, ἐξῆρται· καὶ ἔστη ἡ γράψασα χείρ. καὶ αὕτη ἡ σύγκρισις αὐτῶν. 

23 βασιλεῦ, σὺ ἐποιήσω ἑστιατορίαν τοῖς φίλοις σου καὶ ἔπινες οἶνον, καὶ τὰ σκεύη τοῦ οἴκου τοῦ θεοῦ 

τοῦ ζῶντος ἠνέχθη σοι, καὶ ἐπίνετε ἐν αὐτοῖς σὺ καὶ οἱ µεγιστᾶνές σου καὶ ᾐνέσατε πάντα τὰ εἴδωλα 

τὰ χειροποίητα τῶν ἀνθρώπων· καὶ τῷ θεῷ τῷ ζῶντι οὐκ εὐλογήσατε, καὶ τὸ πνεῦµά σου ἐν τῇ χειρὶ 

αὐτοῦ, καὶ τὸ βασίλειόν σου αὐτὸς ἔδωκέ σοι, καὶ οὐκ εὐλόγησας αὐτὸν οὐδὲ ᾔνεσας αὐτῷ. 26-28 

τοῦτο τὸ σύγκριµα τῆς γραφῆς· ἠρίθµηται ὁ χρόνος σου τῆς βασιλείας, ἀπολήγει ἡ βασιλεία σου, 

συντέτµηται καὶ συντετέλεσται ἡ βασιλεία σου, τοῖς Μήδοις καὶ τοῖς Πέρσαις δίδοται. 29 τότε 

Βαλτασαρ ὁ βασιλεὺς ἐνέδυσε τὸν ∆ανιηλ πορφύραν καὶ µανιάκην χρυσοῦν περιέθηκεν αὐτῷ καὶ 

ἔδωκεν ἐξουσίαν αὐτῷ τοῦ τρίτου µέρους τῆς βασιλείας αὐτοῦ. 30 καὶ τὸ σύγκριµα ἐπῆλθε Βαλτασαρ 

τῷ βασιλεῖ, καὶ τὸ βασίλειον ἐξῆρται ἀπὸ τῶν Χαλδαίων καὶ ἐδόθη τοῖς Μήδοις καὶ τοῖς Πέρσαις.  

καὶ Ἀρταξέρξης ὁ τῶν Μήδων παρέλαβε τὴν βασιλείαν. Καὶ ∆αρεῖος πλήρης τῶν ἡµερῶν καὶ ἔνδοξος 

ἐν γήρει· 2 καὶ κατέστησε σατράπας ἑκατὸν εἴκοσι ἑπτὰ ἐπὶ πάσης τῆς βασιλείας αὐτοῦ 3 καὶ ἐπ� 

αὐτῶν ἄνδρας τρεῖς ἡγουµένους αὐτῶν, καὶ ∆ανιηλ εἷς ἦν τῶν τριῶν ἀνδρῶν 4 ὑπὲρ πάντας ἔχων 

ἐξουσίαν ἐν τῇ βασιλείᾳ. καὶ ∆ανιηλ ἦν ἐνδεδυµένος πορφύραν καὶ µέγας καὶ ἔνδοξος ἔναντι ∆αρείου 

τοῦ βασιλέως, καθότι ἦν ἔνδοξος καὶ ἐπιστήµων καὶ συνετός, καὶ πνεῦµα ἅγιον ἐν αὐτῷ, καὶ 

εὐοδούµενος ἐν ταῖς πραγµατείαις τοῦ βασιλέως, αἷς ἔπρασσε. τότε ὁ βασιλεὺς ἐβουλεύσατο 

καταστῆσαι τὸν ∆ανιηλ ἐπὶ πάσης τῆς βασιλείας αὐτοῦ καὶ τοὺς δύο ἄνδρας, οὓς κατέστησε µετ� 

αὐτοῦ, καὶ σατράπας ἑκατὸν εἴκοσι ἑπτά. 5 ὅτε δὲ ἐβουλεύσατο ὁ βασιλεὺς καταστῆσαι τὸν ∆ανιηλ 

ἐπὶ πάσης τῆς βασιλείας αὐτοῦ, τότε βουλὴν καὶ γνώµην ἐβουλεύσαντο ἐν ἑαυτοῖς οἱ δύο νεανίσκοι 

πρὸς ἀλλήλους λέγοντες, ἐπεὶ οὐδεµίαν ἁµαρτίαν οὐδὲ ἄγνοιαν ηὕρισκον κατὰ τοῦ ∆ανιηλ περὶ ἧς 

κατηγορήσουσιν αὐτοῦ πρὸς τὸν βασιλέα, 6 καὶ εἶπαν ∆εῦτε στήσωµεν ὁρισµὸν καθ� ἑαυτῶν ὅτι πᾶς 

ἄνθρωπος οὐκ ἀξιώσει ἀξίωµα καὶ οὐ µὴ εὔξηται εὐχὴν ἀπὸ παντὸς θεοῦ ἕως ἡµερῶν τριάκοντα, ἀλλ� 

ἢ παρὰ ∆αρείου τοῦ βασιλέως· εἰ δὲ µή, ἀποθανεῖται· ἵνα ἡττήσωσι τὸν ∆ανιηλ ἐναντίον τοῦ 

βασιλέως, καὶ ῥιφῇ εἰς τὸν λάκκον τῶν λεόντων. ᾔδεισαν γὰρ ὅτι ∆ανιηλ προσεύχεται καὶ δεῖται 

κυρίου τοῦ θεοῦ αὐτοῦ τρὶς τῆς ἡµέρας. 7 τότε προσήλθοσαν οἱ ἄνθρωποι ἐκεῖνοι καὶ εἶπαν ἐναντίον 

τοῦ βασιλέως 8 Ὁρισµὸν καὶ στάσιν ἐστήσαµεν ὅτι πᾶς ἄνθρωπος, ὃς ἂν εὔξηται εὐχὴν ἢ ἀξιώσῃ 

ἀξίωµά τι παρὰ παντὸς θεοῦ ἕως ἡµερῶν τριάκοντα ἀλλ� ἢ παρὰ ∆αρείου τοῦ βασιλέως, ῥιφήσεται 

εἰς τὸν λάκκον τῶν λεόντων. 9 καὶ ἠξίωσαν τὸν βασιλέα ἵνα στήσῃ τὸν ὁρισµὸν καὶ µὴ ἀλλοιώσῃ 

αὐτόν, διότι ᾔδεισαν ὅτι ∆ανιηλ προσεύχεται καὶ δεῖται τρὶς τῆς ἡµέρας, ἵνα ἡττηθῇ διὰ τοῦ 

βασιλέως καὶ ῥιφῇ εἰς τὸν λάκκον τῶν λεόντων. 10 καὶ οὕτως ὁ βασιλεὺς ∆αρεῖος ἔστησε καὶ 

ἐκύρωσεν. 11 ἐπιγνοὺς δὲ ∆ανιηλ τὸν ὁρισµόν, ὃν ἔστησε κατ� αὐτοῦ, θυρίδας ἤνοιξεν ἐν τῷ ὑπερῴῳ 

αὐτοῦ κατέναντι Ιερουσαληµ καὶ ἔπιπτεν ἐπὶ πρόσωπον αὐτοῦ τρὶς τῆς ἡµέρας, καθὼς ἐποίει 

ἔµπροσθεν, καὶ ἐδεῖτο. 12 καὶ αὐτοὶ ἐτήρησαν τὸν ∆ανιηλ καὶ κατελάβοσαν αὐτὸν εὐχόµενον τρὶς τῆς 

ἡµέρας καθ� ἑκάστην ἡµέραν. 13 τότε οὗτοι οἱ ἄνθρωποι ἐνέτυχον τῷ βασιλεῖ καὶ εἶπαν ∆αρεῖε 

βασιλεῦ, οὐχ ὁρισµὸν ὡρίσω ἵνα πᾶς ἄνθρωπος µὴ εὔξηται εὐχὴν µηδὲ ἀξιώσῃ ἀξίωµα παρὰ παντὸς 

θεοῦ ἕως ἡµερῶν τριάκοντα ἀλλὰ παρὰ σοῦ, βασιλεῦ· εἰ δὲ µή, ῥιφήσεται εἰς τὸν λάκκον τῶν 

λεόντων; ἀποκριθεὶς δὲ ὁ βασιλεὺς εἶπεν αὐτοῖς Ἀκριβὴς ὁ λόγος, καὶ µενεῖ ὁ ὁρισµός. 13 a καὶ εἶπον 

αὐτῷ Ὁρκίζοµέν σε τοῖς Μήδων καὶ Περσῶν δόγµασιν, ἵνα µὴ ἀλλοιώσῃς τὸ πρόσταγµα µηδὲ 

θαυµάσῃς πρόσωπον καὶ ἵνα µὴ ἐλαττώσῃς τι τῶν εἰρηµένων καὶ κολάσῃς τὸν ἄνθρωπον, ὃς οὐκ 

ἐνέµεινε τῷ ὁρισµῷ τούτῳ. καὶ εἶπεν Οὕτως ποιήσω καθὼς λέγετε, καὶ ἕστηκέ µοι τοῦτο. 14 καὶ 

εἶπαν Ἰδοὺ εὕροµεν ∆ανιηλ τὸν φίλον σου εὐχόµενον καὶ δεόµενον τοῦ προσώπου τοῦ θεοῦ αὐτοῦ τρὶς 

τῆς ἡµέρας. 15 καὶ λυπούµενος ὁ βασιλεὺς εἶπεν ῥιφῆναι τὸν ∆ανιηλ εἰς τὸν λάκκον τῶν λεόντων 

κατὰ τὸν ὁρισµόν, ὃν ἔστησε κατ� αὐτοῦ. τότε ὁ βασιλεὺς σφόδρα ἐλυπήθη ἐπὶ τῷ ∆ανιηλ καὶ 

ἐβοήθει τοῦ ἐξελέσθαι αὐτὸν ἕως δυσµῶν ἡλίου ἀπὸ τῶν χειρῶν τῶν σατραπῶν 16 καὶ οὐκ ἠδύνατο 

ἐξελέσθαι αὐτὸν ἀπ� αὐτῶν. 17 ἀναβοήσας δὲ ∆αρεῖος ὁ βασιλεὺς εἶπε τῷ ∆ανιηλ Ὁ θεός σου, ᾧ σὺ 

λατρεύεις ἐνδελεχῶς τρὶς τῆς ἡµέρας, αὐτὸς ἐξελεῖταί σε ἐκ χειρὸς τῶν λεόντων· ἕως πρωῒ θάρρει. 18 

τότε ∆ανιηλ ἐρρίφη εἰς τὸν λάκκον τῶν λεόντων, καὶ ἠνέχθη λίθος καὶ ἐτέθη εἰς τὸ στόµα τοῦ 

λάκκου, καὶ ἐσφραγίσατο ὁ βασιλεὺς ἐν τῷ δακτυλίῳ ἑαυτοῦ καὶ ἐν τοῖς δακτυλίοις τῶν µεγιστάνων 

αὐτοῦ, ὅπως µὴ ἀπ� αὐτῶν ἀρθῇ ὁ ∆ανιηλ ἢ ὁ βασιλεὺς αὐτὸν ἀνασπάσῃ ἐκ τοῦ λάκκου. 19 τότε 

ὑπέστρεψεν ὁ βασιλεὺς εἰς τὰ βασίλεια αὐτοῦ καὶ ηὐλίσθη νῆστις καὶ ἦν λυπούµενος περὶ τοῦ ∆ανιηλ. 

τότε ὁ θεὸς τοῦ ∆ανιηλ πρόνοιαν ποιούµενος αὐτοῦ ἀπέκλεισε τὰ στόµατα τῶν λεόντων, καὶ οὐ 

παρηνώχλησαν τῷ ∆ανιηλ. 20 καὶ ὁ βασιλεὺς ∆αρεῖος ὤρθρισε πρωῒ καὶ παρέλαβε µεθ� ἑαυτοῦ τοὺς 

σατράπας καὶ πορευθεὶς ἔστη ἐπὶ τοῦ στόµατος τοῦ λάκκου τῶν λεόντων. 21 τότε ὁ βασιλεὺς ἐκάλεσε 

τὸν ∆ανιηλ φωνῇ µεγάλῃ µετὰ κλαυθµοῦ λέγων Ὦ ∆ανιηλ, εἰ ἄρα ζῇς, καὶ ὁ θεός σου, ᾧ λατρεύεις 

ἐνδελεχῶς, σέσωκέ σε ἀπὸ τῶν λεόντων, καὶ οὐκ ἠχρείωκάν σε; 22 τότε ∆ανιηλ ἐπήκουσε φωνῇ 

µεγάλῃ καὶ εἶπεν Βασιλεῦ, ἔτι εἰµὶ ζῶν, 23 καὶ σέσωκέ µε ὁ θεὸς ἀπὸ τῶν λεόντων, καθότι 

δικαιοσύνη ἐν ἐµοὶ εὑρέθη ἐναντίον αὐτοῦ· καὶ ἐναντίον δὲ σοῦ, βασιλεῦ, οὔτε ἄγνοια οὔτε ἁµαρτία 

εὑρέθη ἐν ἐµοί· σὺ δὲ ἤκουσας ἀνθρώπων πλανώντων βασιλεῖς καὶ ἔρριψάς µε εἰς τὸν λάκκον τῶν 

λεόντων εἰς ἀπώλειαν. 24 τότε συνήχθησαν πᾶσαι αἱ δυνάµεις καὶ εἶδον τὸν ∆ανιηλ, ὡς οὐ 

παρηνώχλησαν αὐτῷ οἱ λέοντες. 25 τότε οἱ δύο ἄνθρωποι ἐκεῖνοι οἱ καταµαρτυρήσαντες τοῦ ∆ανιηλ, 

αὐτοὶ καὶ αἱ γυναῖκες αὐτῶν καὶ τὰ τέκνα αὐτῶν, ἐρρίφησαν τοῖς λέουσι, καὶ οἱ λέοντες ἀπέκτειναν 

αὐτοὺς καὶ ἔθλασαν τὰ ὀστᾶ αὐτῶν. 26 τότε ∆αρεῖος ἔγραψε πᾶσι τοῖς ἔθνεσι καὶ χώραις καὶ 

γλώσσαις, τοῖς οἰκοῦσιν ἐν πάσῃ τῇ γῇ αὐτοῦ λέγων 27 Πάντες οἱ ἄνθρωποι οἱ ὄντες ἐν τῇ βασιλείᾳ 

µου ἔστωσαν προσκυνοῦντες καὶ λατρεύοντες τῷ θεῷ τοῦ ∆ανιηλ, αὐτὸς γάρ ἐστι θεὸς µένων καὶ ζῶν 

εἰς γενεὰς γενεῶν ἕως τοῦ αἰῶνος· 28 ἐγὼ ∆αρεῖος ἔσοµαι αὐτῷ προσκυνῶν καὶ δουλεύων πάσας τὰς 

ἡµέρας µου, τὰ γὰρ εἴδωλα τὰ χειροποίητα οὐ δύνανται σῶσαι, ὡς ἐλυτρώσατο ὁ θεὸς τοῦ ∆ανιηλ 

τὸν ∆ανιηλ. 29 καὶ ὁ βασιλεὺς ∆αρεῖος προσετέθη πρὸς τὸ γένος αὐτοῦ, καὶ ∆ανιηλ κατεστάθη ἐπὶ 

τῆς βασιλείας ∆αρείου· καὶ Κῦρος ὁ Πέρσης παρέλαβε τὴν βασιλείαν αὐτοῦ.  

Ἔτους πρώτου βασιλεύοντος Βαλτασαρ χώρας Βαβυλωνίας ∆ανιηλ ὅραµα εἶδε παρὰ κεφαλὴν ἐπὶ 

τῆς κοίτης αὐτοῦ· τότε ∆ανιηλ τὸ ὅραµα, ὃ εἶδεν, ἔγραψεν εἰς κεφάλαια λόγων 2 Ἐπὶ τῆς κοίτης µου 

ἐθεώρουν καθ� ὕπνους νυκτὸς καὶ ἰδοὺ τέσσαρες ἄνεµοι τοῦ οὐρανοῦ ἐνέπεσον εἰς τὴν θάλασσαν τὴν 

µεγάλην. 3 καὶ τέσσαρα θηρία ἀνέβαινον ἐκ τῆς θαλάσσης διαφέροντα ἓν παρὰ τὸ ἕν. 4 τὸ πρῶτον 

ὡσεὶ λέαινα ἔχουσα πτερὰ ὡσεὶ ἀετοῦ· ἐθεώρουν ἕως ὅτου ἐτίλη τὰ πτερὰ αὐτῆς, καὶ ἤρθη ἀπὸ τῆς 

γῆς καὶ ἐπὶ ποδῶν ἀνθρωπίνων ἐστάθη, καὶ ἀνθρωπίνη καρδία ἐδόθη αὐτῇ. 5 καὶ ἰδοὺ µετ� αὐτὴν 

ἄλλο θηρίον ὁµοίωσιν ἔχον ἄρκου, καὶ ἐπὶ τοῦ ἑνὸς πλευροῦ ἐστάθη, καὶ τρία πλευρὰ ἦν ἐν τῷ 

στόµατι αὐτῆς, καὶ οὕτως εἶπεν Ἀνάστα κατάφαγε σάρκας πολλάς. 6 καὶ µετὰ ταῦτα ἐθεώρουν 

θηρίον ἄλλο ὡσεὶ πάρδαλιν, καὶ πτερὰ τέσσαρα ἐπέτεινον ἐπάνω αὐτοῦ, καὶ τέσσαρες κεφαλαὶ τῷ 

θηρίῳ, καὶ γλῶσσα ἐδόθη αὐτῷ. 7 µετὰ δὲ ταῦτα ἐθεώρουν ἐν ὁράµατι τῆς νυκτὸς θηρίον τέταρτον 

φοβερόν, καὶ ὁ φόβος αὐτοῦ ὑπερφέρων ἰσχύι, ἔχον ὀδόντας σιδηροῦς µεγάλους, ἐσθίον καὶ κοπανίζον, 

κύκλῳ τοῖς ποσὶ καταπατοῦν, διαφόρως χρώµενον παρὰ πάντα τὰ πρὸ αὐτοῦ θηρία· εἶχε δὲ κέρατα 

δέκα, 8 καὶ βουλαὶ πολλαὶ ἐν τοῖς κέρασιν αὐτοῦ. καὶ ἰδοὺ ἄλλο ἓν κέρας ἀνεφύη ἀνὰ µέσον αὐτῶν 

µικρὸν ἐν τοῖς κέρασιν αὐτοῦ, καὶ τρία τῶν κεράτων τῶν πρώτων ἐξηράνθησαν δι� αὐτοῦ· καὶ ἰδοὺ 

ὀφθαλµοὶ ὥσπερ ὀφθαλµοὶ ἀνθρώπινοι ἐν τῷ κέρατι τούτῳ καὶ στόµα λαλοῦν µεγάλα, καὶ ἐποίει 

πόλεµον πρὸς τοὺς ἁγίους. 9 ἐθεώρουν ἕως ὅτε θρόνοι ἐτέθησαν, καὶ παλαιὸς ἡµερῶν ἐκάθητο ἔχων 

περιβολὴν ὡσεὶ χιόνα, καὶ τὸ τρίχωµα τῆς κεφαλῆς αὐτοῦ ὡσεὶ ἔριον λευκὸν καθαρόν, ὁ θρόνος ὡσεὶ 

φλὸξ πυρός, 10 καὶ ἐξεπορεύετο κατὰ πρόσωπον αὐτοῦ ποταµὸς πυρός, χίλιαι χιλιάδες ἐθεράπευον 

αὐτὸν καὶ µύριαι µυριάδες παρειστήκεισαν αὐτῷ· καὶ κριτήριον ἐκάθισε καὶ βίβλοι ἠνεῴχθησαν. 11 

ἐθεώρουν τότε τὴν φωνὴν τῶν λόγων τῶν µεγάλων, ὧν τὸ κέρας ἐλάλει, καὶ ἀπετυµπανίσθη τὸ 

θηρίον, καὶ ἀπώλετο τὸ σῶµα αὐτοῦ καὶ ἐδόθη εἰς καῦσιν πυρός. 12 καὶ τοὺς κύκλῳ αὐτοῦ ἀπέστησε 

τῆς ἐξουσίας αὐτῶν, καὶ χρόνος ζωῆς ἐδόθη αὐτοῖς ἕως χρόνου καὶ καιροῦ. 13 ἐθεώρουν ἐν ὁράµατι 

τῆς νυκτὸς καὶ ἰδοὺ ἐπὶ τῶν νεφελῶν τοῦ οὐρανοῦ ὡς υἱὸς ἀνθρώπου ἤρχετο, καὶ ὡς παλαιὸς ἡµερῶν 

παρῆν, καὶ οἱ παρεστηκότες παρῆσαν αὐτῷ. 14 καὶ ἐδόθη αὐτῷ ἐξουσία, καὶ πάντα τὰ ἔθνη τῆς γῆς 

κατὰ γένη καὶ πᾶσα δόξα αὐτῷ λατρεύουσα· καὶ ἡ ἐξουσία αὐτοῦ ἐξουσία αἰώνιος, ἥτις οὐ µὴ ἀρθῇ, 

καὶ ἡ βασιλεία αὐτοῦ, ἥτις οὐ µὴ φθαρῇ. � 15 καὶ ἀκηδιάσας ἐγὼ ∆ανιηλ ἐν τούτοις ἐν τῷ ὁράµατι 

τῆς νυκτὸς 16 προσῆλθον πρὸς ἕνα τῶν ἑστώτων καὶ τὴν ἀκρίβειαν ἐζήτουν παρ� αὐτοῦ ὑπὲρ πάντων 

τούτων. ἀποκριθεὶς δὲ λέγει µοι καὶ τὴν κρίσιν τῶν λόγων ἐδήλωσέ µοι 17 Ταῦτα τὰ θηρία τὰ 

µεγάλα εἰσὶ τέσσαρες βασιλεῖαι, αἳ ἀπολοῦνται ἀπὸ τῆς γῆς· 18 καὶ παραλήψονται τὴν βασιλείαν 

ἅγιοι ὑψίστου καὶ καθέξουσι τὴν βασιλείαν ἕως τοῦ αἰῶνος καὶ ἕως τοῦ αἰῶνος τῶν αἰώνων. 19 τότε 

ἤθελον ἐξακριβάσασθαι περὶ τοῦ θηρίου τοῦ τετάρτου τοῦ διαφθείροντος πάντα καὶ ὑπερφόβου, καὶ 

ἰδοὺ οἱ ὀδόντες αὐτοῦ σιδηροῖ καὶ οἱ ὄνυχες αὐτοῦ χαλκοῖ κατεσθίοντες πάντας κυκλόθεν καὶ 

καταπατοῦντες τοῖς ποσί, 20 καὶ περὶ τῶν δέκα κεράτων αὐτοῦ τῶν ἐπὶ τῆς κεφαλῆς καὶ τοῦ ἑνὸς τοῦ 

ἄλλου τοῦ προσφυέντος, καὶ ἐξέπεσαν δι� αὐτοῦ τρία, καὶ τὸ κέρας ἐκεῖνο εἶχεν ὀφθαλµοὺς καὶ στόµα 

λαλοῦν µεγάλα, καὶ ἡ πρόσοψις αὐτοῦ ὑπερέφερε τὰ ἄλλα. 21 καὶ κατενόουν τὸ κέρας ἐκεῖνο πόλεµον 

συνιστάµενον πρὸς τοὺς ἁγίους καὶ τροπούµενον αὐτοὺς 22 ἕως τοῦ ἐλθεῖν τὸν παλαιὸν ἡµερῶν, καὶ 

τὴν κρίσιν ἔδωκε τοῖς ἁγίοις τοῦ ὑψίστου, καὶ ὁ καιρὸς ἐδόθη καὶ τὸ βασίλειον κατέσχον οἱ ἅγιοι. 23 

καὶ ἐρρέθη µοι περὶ τοῦ θηρίου τοῦ τετάρτου, ὅτι βασιλεία τετάρτη ἔσται ἐπὶ τῆς γῆς, ἥτις διοίσει 

παρὰ πᾶσαν τὴν γῆν καὶ ἀναστατώσει αὐτὴν καὶ καταλεανεῖ αὐτήν. 24 καὶ τὰ δέκα κέρατα τῆς 

βασιλείας, δέκα βασιλεῖς στήσονται, καὶ ὁ ἄλλος βασιλεὺς µετὰ τούτους στήσεται, καὶ αὐτὸς διοίσει 

κακοῖς ὑπὲρ τοὺς πρώτους καὶ τρεῖς βασιλεῖς ταπεινώσει· 25 καὶ ῥήµατα εἰς τὸν ὕψιστον λαλήσει καὶ 

τοὺς ἁγίους τοῦ ὑψίστου κατατρίψει καὶ προσδέξεται ἀλλοιῶσαι καιροὺς καὶ νόµον, καὶ παραδοθήσεται 

πάντα εἰς τὰς χεῖρας αὐτοῦ ἕως καιροῦ καὶ καιρῶν καὶ ἕως ἡµίσους καιροῦ. 26 καὶ ἡ κρίσις καθίσεται 

καὶ τὴν ἐξουσίαν ἀπολοῦσι καὶ βουλεύσονται µιᾶναι καὶ ἀπολέσαι ἕως τέλους. 27 καὶ τὴν βασιλείαν 

καὶ τὴν ἐξουσίαν καὶ τὴν µεγαλειότητα αὐτῶν καὶ τὴν ἀρχὴν πασῶν τῶν ὑπὸ τὸν οὐρανὸν βασιλειῶν 

ἔδωκε λαῷ ἁγίῳ ὑψίστου βασιλεῦσαι βασιλείαν αἰώνιον, καὶ πᾶσαι [αἱ] ἐξουσίαι αὐτῷ ὑποταγήσονται 

καὶ πειθαρχήσουσιν αὐτῷ. 28 ἕως καταστροφῆς τοῦ λόγου ἐγὼ ∆ανιηλ σφόδρα ἐκστάσει περιειχόµην, 

καὶ ἡ ἕξις µου διήνεγκεν ἐµοί, καὶ τὸ ῥῆµα ἐν καρδίᾳ µου ἐστήριξα.  

Dan 8:1Dan 8:1Dan 8:1Dan 8:1    

Ἔτους τρίτου βασιλεύοντος Βαλτασαρ ὅρασις, ἣν εἶδον ἐγὼ ∆ανιηλ µετὰ τὸ ἰδεῖν µε τὴν πρώτην. 2 

καὶ εἶδον ἐν τῷ ὁράµατι τοῦ ἐνυπνίου µου ἐµοῦ ὄντος ἐν Σούσοις τῇ πόλει, ἥτις ἐστὶν ἐν Ἐλυµαίδι 

χώρᾳ, ἔτι ὄντος µου πρὸς τῇ πύλῃ Αιλαµ 3 ἀναβλέψας εἶδον κριὸν ἕνα µέγαν ἑστῶτα ἀπέναντι τῆς 

πύλης, καὶ εἶχε κέρατα, καὶ τὸ ἓν ὑψηλότερον τοῦ ἑτέρου, καὶ τὸ ὑψηλότερον ἀνέβαινε. 4 µετὰ δὲ 

ταῦτα εἶδον τὸν κριὸν κερατίζοντα πρὸς ἀνατολὰς καὶ πρὸς βορρᾶν καὶ πρὸς δυσµὰς καὶ µεσηµβρίαν, 

καὶ πάντα τὰ θηρία οὐκ ἔστησαν ἐνώπιον αὐτοῦ, καὶ οὐκ ἦν ὁ ῥυόµενος ἐκ τῶν χειρῶν αὐτοῦ, καὶ 

ἐποίει ὡς ἤθελε καὶ ὑψώθη. 5 καὶ ἐγὼ διενοούµην καὶ ἰδοὺ τράγος αἰγῶν ἤρχετο ἀπὸ δυσµῶν ἐπὶ 

προσώπου τῆς γῆς καὶ οὐχ ἥπτετο τῆς γῆς, καὶ ἦν τοῦ τράγου κέρας ἓν ἀνὰ µέσον τῶν ὀφθαλµῶν 

αὐτοῦ. 6 καὶ ἦλθεν ἐπὶ τὸν κριὸν τὸν τὰ κέρατα ἔχοντα, ὃν εἶδον ἑστῶτα πρὸς τῇ πύλῃ, καὶ ἔδραµε 

πρὸς αὐτὸν ἐν θυµῷ ὀργῆς. 7 καὶ εἶδον αὐτὸν προσάγοντα πρὸς τὸν κριόν, καὶ ἐθυµώθη ἐπ� αὐτὸν καὶ 

ἐπάταξε καὶ συνέτριψε τὰ δύο κέρατα αὐτοῦ, καὶ οὐκέτι ἦν ἰσχὺς ἐν τῷ κριῷ στῆναι κατέναντι τοῦ 

τράγου· καὶ ἐσπάραξεν αὐτὸν ἐπὶ τὴν γῆν καὶ συνέτριψεν αὐτόν, καὶ οὐκ ἦν ὁ ῥυόµενος τὸν κριὸν ἀπὸ 

τοῦ τράγου. 8 καὶ ὁ τράγος τῶν αἰγῶν κατίσχυσε σφόδρα, καὶ ὅτε κατίσχυσε, συνετρίβη αὐτοῦ τὸ 

κέρας τὸ µέγα, καὶ ἀνέβη ἕτερα τέσσαρα κέρατα κατόπισθεν αὐτοῦ εἰς τοὺς τέσσαρας ἀνέµους τοῦ 

οὐρανοῦ. 9 καὶ ἐξ ἑνὸς αὐτῶν ἀνεφύη κέρας ἰσχυρὸν ἓν καὶ κατίσχυσε καὶ ἐπάταξεν ἐπὶ µεσηµβρίαν 

καὶ ἐπ� ἀνατολὰς καὶ ἐπὶ βορρᾶν· 10 καὶ ὑψώθη ἕως τῶν ἀστέρων τοῦ οὐρανοῦ, καὶ ἐρράχθη ἐπὶ τὴν 

γῆν ἀπὸ τῶν ἀστέρων καὶ ἀπὸ αὐτῶν κατεπατήθη, 11 ἕως ὁ ἀρχιστράτηγος ῥύσεται τὴν 

αἰχµαλωσίαν, καὶ δι� αὐτὸν τὰ ὄρη τὰ ἀπ� αἰῶνος ἐρράχθη, καὶ ἐξήρθη ὁ τόπος αὐτῶν καὶ θυσία, καὶ 

ἔθηκεν αὐτὴν ἕως χαµαὶ ἐπὶ τὴν γῆν καὶ εὐωδώθη καὶ ἐγενήθη, καὶ τὸ ἅγιον ἐρηµωθήσεται· 12 καὶ 

ἐγενήθησαν ἐπὶ τῇ θυσίᾳ αἱ ἁµαρτίαι, καὶ ἐρρίφη χαµαὶ ἡ δικαιοσύνη, καὶ ἐποίησε καὶ εὐωδώθη. 13 

καὶ ἤκουον ἑτέρου ἁγίου λαλοῦντος, καὶ εἶπεν ὁ ἕτερος τῷ φελµουνι τῷ λαλοῦντι Ἕως τίνος τὸ ὅραµα 

στήσεται καὶ ἡ θυσία ἡ ἀρθεῖσα καὶ ἡ ἁµαρτία ἐρηµώσεως ἡ δοθεῖσα, καὶ τὰ ἅγια ἐρηµωθήσεται 

εἰς καταπάτηµα; 14 καὶ εἶπεν αὐτῷ Ἕως ἑσπέρας καὶ πρωῒ ἡµέραι δισχίλιαι τριακόσιαι, καὶ 

καθαρισθήσεται τὸ ἅγιον. 15 καὶ ἐγένετο ἐν τῷ θεωρεῖν µε, ἐγὼ ∆ανιηλ, τὸ ὅραµα ἐζήτουν 

διανοηθῆναι, καὶ ἰδοὺ ἔστη κατεναντίον µου ὡς ὅρασις ἀνθρώπου. 16 καὶ ἤκουσα φωνὴν ἀνθρώπου 

ἀνὰ µέσον τοῦ Ουλαι, καὶ ἐκάλεσε καὶ εἶπεν Γαβριηλ, συνέτισον ἐκεῖνον τὴν ὅρασιν. καὶ ἀναβοήσας 

εἶπεν ὁ ἄνθρωπος Ἐπὶ τὸ πρόσταγµα ἐκεῖνο ἡ ὅρασις. 17 καὶ ἦλθε καὶ ἔστη ἐχόµενός µου τῆς 

στάσεως, καὶ ἐν τῷ ἔρχεσθαι αὐτὸν ἐθορυβήθην καὶ ἔπεσα ἐπὶ πρόσωπόν µου, καὶ εἶπέν µοι 

∆ιανοήθητι, υἱὲ ἀνθρώπου, ἔτι γὰρ εἰς ὥραν καιροῦ τοῦτο τὸ ὅραµα. 18 καὶ λαλοῦντος αὐτοῦ µετ� 

ἐµοῦ ἐκοιµήθην ἐπὶ πρόσωπον χαµαί, καὶ ἁψάµενός µου ἤγειρέ µε ἐπὶ τοῦ τόπου 19 καὶ εἶπέ µοι Ἰδοὺ 

ἐγὼ ἀπαγγέλλω σοι ἃ ἔσται ἐπ� ἐσχάτου τῆς ὀργῆς τοῖς υἱοῖς τοῦ λαοῦ σου· ἔτι γὰρ εἰς ὥρας καιροῦ 

συντελείας µενεῖ. 20 τὸν κριὸν ὃν εἶδες τὸν ἔχοντα τὰ κέρατα, βασιλεὺς Μήδων καὶ Περσῶν ἐστι. 21 

καὶ ὁ τράγος τῶν αἰγῶν βασιλεὺς τῶν Ἑλλήνων ἐστί· καὶ τὸ κέρας τὸ µέγα τὸ ἀνὰ µέσον τῶν 

ὀφθαλµῶν αὐτοῦ, αὐτὸς ὁ βασιλεὺς ὁ πρῶτος. 22 καὶ τὰ συντριβέντα καὶ ἀναβάντα ὀπίσω αὐτοῦ 

τέσσαρα κέρατα, τέσσαρες βασιλεῖς τοῦ ἔθνους αὐτοῦ ἀναστήσονται οὐ κατὰ τὴν ἰσχὺν αὐτοῦ. 23 καὶ 

ἐπ� ἐσχάτου τῆς βασιλείας αὐτῶν, πληρουµένων τῶν ἁµαρτιῶν αὐτῶν, ἀναστήσεται βασιλεὺς 

ἀναιδὴς προσώπῳ διανοούµενος αἰνίγµατα. 24 καὶ στερεωθήσεται ἡ ἰσχὺς αὐτοῦ καὶ οὐκ ἐν τῇ ἰσχύι 

αὐτοῦ, καὶ θαυµαστῶς φθερεῖ καὶ εὐοδωθήσεται καὶ ποιήσει καὶ φθερεῖ δυνάστας καὶ δῆµον ἁγίων. 

25 καὶ ἐπὶ τοὺς ἁγίους τὸ διανόηµα αὐτοῦ, καὶ εὐοδωθήσεται τὸ ψεῦδος ἐν ταῖς χερσὶν αὐτοῦ, καὶ ἡ 

καρδία αὐτοῦ ὑψωθήσεται, καὶ δόλῳ ἀφανιεῖ πολλοὺς καὶ ἐπὶ ἀπωλείας ἀνδρῶν στήσεται καὶ ποιήσει 

συναγωγὴν χειρὸς καὶ ἀποδώσεται. 26 τὸ ὅραµα τὸ ἑσπέρας καὶ πρωῒ ηὑρέθη ἐπ� ἀληθείας· καὶ νῦν 

πεφραγµένον τὸ ὅραµα, ἔτι γὰρ εἰς ἡµέρας πολλάς. 27 ἐγὼ ∆ανιηλ ἀσθενήσας ἡµέρας πολλὰς καὶ 

ἀναστὰς ἐπραγµατευόµην πάλιν βασιλικά. καὶ ἐξελυόµην ἐπὶ τῷ ὁράµατι, καὶ οὐδεὶς ἦν ὁ 

διανοούµενος.  

Dan 9:1Dan 9:1Dan 9:1Dan 9:1    

Ἔτους πρώτου ἐπὶ ∆αρείου τοῦ Ξέρξου ἀπὸ τῆς γενεᾶς τῆς Μηδικῆς, οἳ ἐβασίλευσαν ἐπὶ τὴν 

βασιλείαν τῶν Χαλδαίων, 2 τῷ πρώτῳ ἔτει τῆς βασιλείας αὐτοῦ ἐγὼ ∆ανιηλ διενοήθην ἐν ταῖς 

βίβλοις τὸν ἀριθµὸν τῶν ἐτῶν, ὅτε ἐγένετο πρόσταγµα τῇ γῇ ἐπὶ Ιερεµιαν τὸν προφήτην ἐγεῖραι εἰς 

ἀναπλήρωσιν ὀνειδισµοῦ Ιερουσαληµ, ἑβδοµήκοντα ἔτη. 3 καὶ ἔδωκα τὸ πρόσωπόν µου ἐπὶ κύριον τὸν 

θεὸν εὑρεῖν προσευχὴν καὶ ἔλεος ἐν νηστείαις καὶ σάκκῳ καὶ σποδῷ. 4 καὶ προσηυξάµην πρὸς κύριον 

τὸν θεὸν καὶ ἐξωµολογησάµην καὶ εἶπα Ἰδού, κύριε, σὺ εἶ ὁ θεὸς ὁ µέγας καὶ ὁ ἰσχυρὸς καὶ ὁ φοβερὸς 

τηρῶν τὴν διαθήκην καὶ τὸ ἔλεος τοῖς ἀγαπῶσί σε καὶ τοῖς φυλάσσουσι τὰ προστάγµατά σου, 5 

ἡµάρτοµεν, ἠδικήσαµεν, ἠσεβήσαµεν καὶ ἀπέστηµεν καὶ παρέβηµεν τὰς ἐντολάς σου καὶ τὰ κρίµατά 

σου 6 καὶ οὐκ ἠκούσαµεν τῶν παίδων σου τῶν προφητῶν, ἃ ἐλάλησαν ἐπὶ τῷ ὀνόµατί σου ἐπὶ τοὺς 

βασιλεῖς ἡµῶν καὶ δυνάστας ἡµῶν καὶ πατέρας ἡµῶν καὶ παντὶ ἔθνει ἐπὶ τῆς γῆς. 7 σοί, κύριε, ἡ 

δικαιοσύνη, καὶ ἡµῖν ἡ αἰσχύνη τοῦ προσώπου κατὰ τὴν ἡµέραν ταύτην, ἀνθρώποις Ιουδα καὶ 

καθηµένοις ἐν Ιερουσαληµ καὶ παντὶ τῷ λαῷ Ισραηλ τῷ ἔγγιστα καὶ τῷ ἀπωτέρω ἐν πάσαις ταῖς 

χώραις, εἰς ἃς διεσκόρπισας αὐτοὺς ἐκεῖ ἐν τῇ πληµµελείᾳ, ᾗ ἐπληµµέλησαν ἐναντίον σου. 8 

δέσποτα, ἡµῖν ἡ αἰσχύνη τοῦ προσώπου καὶ τοῖς βασιλεῦσιν ἡµῶν καὶ δυνάσταις καὶ τοῖς πατράσιν 

ἡµῶν, ὅτι ἡµάρτοµέν σοι. 9 τῷ κυρίῳ ἡ δικαιοσύνη καὶ τὸ ἔλεος, ὅτι ἀπέστηµεν ἀπὸ σοῦ 10 καὶ οὐκ 

ἠκούσαµεν τῆς φωνῆς κυρίου τοῦ θεοῦ ἡµῶν κατακολουθῆσαι τῷ νόµῳ σου, ᾧ ἔδωκας ἐνώπιον Μωσῆ 

καὶ ἡµῶν διὰ τῶν παίδων σου τῶν προφητῶν. 11 καὶ πᾶς Ισραηλ ἐγκατέλιπε τὸν νόµον σου καὶ 

ἀπέστησαν τοῦ µὴ ἀκοῦσαι τῆς φωνῆς σου, καὶ ἐπῆλθεν ἐφ� ἡµᾶς ἡ κατάρα καὶ ὁ ὅρκος ὁ 

γεγραµµένος ἐν τῷ νόµῳ Μωσῆ παιδὸς τοῦ θεοῦ, ὅτι ἡµάρτοµεν αὐτῷ. 12 καὶ ἔστησεν ἡµῖν τὰ 

προστάγµατα αὐτοῦ, ὅσα ἐλάλησεν ἐφ� ἡµᾶς καὶ ἐπὶ τοὺς κριτὰς ἡµῶν, ὅσα ἔκρινας ἡµῖν, ἐπαγαγεῖν 

ἐφ� ἡµᾶς κακὰ µεγάλα, οἷα οὐκ ἐγενήθη ὑπὸ τὸν οὐρανὸν καθότι ἐγενήθη ἐν Ιερουσαληµ. 13 κατὰ τὰ 

γεγραµµένα ἐν διαθήκῃ Μωσῆ πάντα τὰ κακὰ ἐπῆλθεν ἡµῖν, καὶ οὐκ ἐξεζητήσαµεν τὸ πρόσωπον 

κυρίου θεοῦ ἡµῶν ἀποστῆναι ἀπὸ τῶν ἁµαρτιῶν ἡµῶν καὶ διανοηθῆναι τὴν δικαιοσύνην σου, κύριε. 14 

καὶ ἠγρύπνησε κύριος ὁ θεὸς ἐπὶ τὰ κακὰ καὶ ἐπήγαγεν ἐφ� ἡµᾶς, ὅτι δίκαιος κύριος ὁ θεὸς ἡµῶν ἐπὶ 

πάντα, ὅσα ἂν ποιήσῃ, καὶ οὐκ ἠκούσαµεν τῆς φωνῆς αὐτοῦ. 15 καὶ νῦν, δέσποτα κύριε ὁ θεὸς ἡµῶν 

ὁ ἐξαγαγὼν τὸν λαόν σου ἐξ Αἰγύπτου τῷ βραχίονί σου τῷ ὑψηλῷ καὶ ἐποίησας σεαυτῷ ὄνοµα κατὰ 

τὴν ἡµέραν ταύτην, ἡµάρτοµεν, ἠγνοήκαµεν. 16 δέσποτα, κατὰ τὴν δικαιοσύνην σου ἀποστραφήτω ὁ 

θυµός σου καὶ ἡ ὀργή σου ἀπὸ τῆς πόλεώς σου Ιερουσαληµ ὄρους τοῦ ἁγίου σου, ὅτι ἐν ταῖς ἁµαρτίαις 

ἡµῶν καὶ ἐν ταῖς ἀγνοίαις τῶν πατέρων ἡµῶν Ιερουσαληµ καὶ ὁ δῆµός σου, κύριε, εἰς ὀνειδισµὸν ἐν 

πᾶσι τοῖς περικύκλῳ ἡµῶν. 17 καὶ νῦν ἐπάκουσον, δέσποτα, τῆς προσευχῆς τοῦ παιδός σου καὶ ἐπὶ 

τὰς δεήσεις µου, καὶ ἐπιβλεψάτω τὸ πρόσωπόν σου ἐπὶ τὸ ὄρος τὸ ἅγιόν σου τὸ ἔρηµον ἕνεκεν τῶν 

δούλων σου, δέσποτα. 18 πρόσχες, κύριε, τὸ οὖς σου καὶ ἐπάκουσόν µου· ἄνοιξον τοὺς ὀφθαλµούς σου 

καὶ ἰδὲ τὴν ἐρήµωσιν ἡµῶν καὶ τῆς πόλεώς σου, ἐφ� ἧς ἐπεκλήθη τὸ ὄνοµά σου ἐπ� αὐτῆς· οὐ γὰρ ἐπὶ 

ταῖς δικαιοσύναις ἡµῶν ἡµεῖς δεόµεθα ἐν ταῖς προσευχαῖς ἡµῶν ἐνώπιόν σου, ἀλλὰ διὰ τὸ σὸν ἔλεος, 

19 κύριε, σὺ ἱλάτευσον. κύριε, ἐπάκουσον καὶ ποίησον καὶ µὴ χρονίσῃς ἕνεκα σεαυτοῦ, δέσποτα, ὅτι τὸ 

ὄνοµά σου ἐπεκλήθη ἐπὶ τὴν πόλιν σου Σιων καὶ ἐπὶ τὸν λαόν σου Ισραηλ. � 20 καὶ ἕως ἐγὼ 

ἐλάλουν προσευχόµενος καὶ ἐξοµολογούµενος τὰς ἁµαρτίας µου καὶ τὰς ἁµαρτίας τοῦ λαοῦ µου 

Ισραηλ καὶ δεόµενος ἐν ταῖς προσευχαῖς ἐναντίον κυρίου θεοῦ µου καὶ ὑπὲρ τοῦ ὄρους τοῦ ἁγίου τοῦ 

θεοῦ ἡµῶν, 21 καὶ ἔτι λαλοῦντός µου ἐν τῇ προσευχῇ µου καὶ ἰδοὺ ὁ ἀνήρ, ὃν εἶδον ἐν τῷ ὕπνῳ µου 

τὴν ἀρχήν, Γαβριηλ, τάχει φερόµενος προσήγγισέ µοι ἐν ὥρᾳ θυσίας ἑσπερινῆς. 22 καὶ προσῆλθε καὶ 

ἐλάλησε µετ� ἐµοῦ καὶ εἶπεν ∆ανιηλ, ἄρτι ἐξῆλθον ὑποδεῖξαί σοι διάνοιαν. 23 ἐν ἀρχῇ τῆς δεήσεώς 

σου ἐξῆλθε πρόσταγµα παρὰ κυρίου, καὶ ἐγὼ ἦλθον ὑποδεῖξαί σοι, ὅτι ἐλεεινὸς εἶ· καὶ διανοήθητι τὸ 

πρόσταγµα. 24 ἑβδοµήκοντα ἑβδοµάδες ἐκρίθησαν ἐπὶ τὸν λαόν σου καὶ ἐπὶ τὴν πόλιν Σιων 

συντελεσθῆναι τὴν ἁµαρτίαν καὶ τὰς ἀδικίας σπανίσαι καὶ ἀπαλεῖψαι τὰς ἀδικίας καὶ διανοηθῆναι τὸ 

ὅραµα καὶ δοθῆναι δικαιοσύνην αἰώνιον καὶ συντελεσθῆναι τὸ ὅραµα καὶ εὐφρᾶναι ἅγιον ἁγίων. 25 

καὶ γνώσῃ καὶ διανοηθήσῃ καὶ εὐφρανθήσῃ καὶ εὑρήσεις προστάγµατα ἀποκριθῆναι καὶ οἰκοδοµήσεις 

Ιερουσαληµ πόλιν κυρίῳ. 26 καὶ µετὰ ἑπτὰ καὶ ἑβδοµήκοντα καὶ ἑξήκοντα δύο ἀποσταθήσεται 

χρῖσµα καὶ οὐκ ἔσται, καὶ βασιλεία ἐθνῶν φθερεῖ τὴν πόλιν καὶ τὸ ἅγιον µετὰ τοῦ χριστοῦ, καὶ ἥξει 

ἡ συντέλεια αὐτοῦ µετ� ὀργῆς καὶ ἕως καιροῦ συντελείας· ἀπὸ πολέµου πολεµηθήσεται. 27 καὶ 

δυναστεύσει ἡ διαθήκη εἰς πολλούς, καὶ πάλιν ἐπιστρέψει καὶ ἀνοικοδοµηθήσεται εἰς πλάτος καὶ 

µῆκος· καὶ κατὰ συντέλειαν καιρῶν καὶ µετὰ ἑπτὰ καὶ ἑβδοµήκοντα καιροὺς καὶ ἑξήκοντα δύο ἔτη 

ἕως καιροῦ συντελείας πολέµου καὶ ἀφαιρεθήσεται ἡ ἐρήµωσις ἐν τῷ κατισχῦσαι τὴν διαθήκην ἐπὶ 

πολλὰς ἑβδοµάδας· καὶ ἐν τῷ τέλει τῆς ἑβδοµάδος ἀρθήσεται ἡ θυσία καὶ ἡ σπονδή, καὶ ἐπὶ τὸ ἱερὸν 

βδέλυγµα τῶν ἐρηµώσεων ἔσται ἕως συντελείας, καὶ συντέλεια δοθήσεται ἐπὶ τὴν ἐρήµωσιν.  

Ἐν τῷ ἐνιαυτῷ τῷ πρώτῳ Κύρου τοῦ βασιλέως Περσῶν πρόσταγµα ἐδείχθη τῷ ∆ανιηλ, ὃς 

ἐπεκλήθη τὸ ὄνοµα Βαλτασαρ, καὶ ἀληθὲς τὸ ὅραµα καὶ τὸ πρόσταγµα, καὶ τὸ πλῆθος τὸ ἰσχυρὸν 

διανοηθήσεται τὸ πρόσταγµα, καὶ διενοήθην αὐτὸ ἐν ὁράµατι. 2 ἐν ταῖς ἡµέραις ἐκείναις ἐγὼ ∆ανιηλ 

ἤµην πενθῶν τρεῖς ἑβδοµάδας· 3 ἄρτον ἐπιθυµιῶν οὐκ ἔφαγον, καὶ κρέας καὶ οἶνος οὐκ εἰσῆλθεν εἰς τὸ 

στόµα µου, ἔλαιον οὐκ ἠλειψάµην ἕως τοῦ συντελέσαι µε τὰς τρεῖς ἑβδοµάδας τῶν ἡµερῶν. 4 καὶ 

ἐγένετο τῇ ἡµέρᾳ τῇ τετάρτῃ καὶ εἰκάδι τοῦ µηνὸς τοῦ πρώτου, καὶ ἐγὼ ἤµην ἐπὶ τοῦ χείλους τοῦ 

ποταµοῦ τοῦ µεγάλου, ὅς ἐστι Τίγρης, 5 καὶ ἦρα τοὺς ὀφθαλµούς µου καὶ εἶδον καὶ ἰδοὺ ἄνθρωπος εἷς 

ἐνδεδυµένος βύσσινα καὶ τὴν ὀσφὺν περιεζωσµένος βυσσίνῳ, καὶ ἐκ µέσου αὐτοῦ φῶς, 6 καὶ τὸ σῶµα 

αὐτοῦ ὡσεὶ θαρσις, καὶ τὸ πρόσωπον αὐτοῦ ὡσεὶ ὅρασις ἀστραπῆς, καὶ οἱ ὀφθαλµοὶ αὐτοῦ ὡσεὶ 

λαµπάδες πυρός, καὶ οἱ βραχίονες αὐτοῦ καὶ οἱ πόδες ὡσεὶ χαλκὸς ἐξαστράπτων, καὶ φωνὴ λαλιᾶς 

αὐτοῦ ὡσεὶ φωνὴ θορύβου. 7 καὶ εἶδον ἐγὼ ∆ανιηλ τὴν ὅρασιν τὴν µεγάλην ταύτην, καὶ οἱ ἄνθρωποι 

οἱ ὄντες µετ� ἐµοῦ οὐκ εἴδοσαν τὴν ὅρασιν ταύτην, καὶ φόβος ἰσχυρὸς ἐπέπεσεν ἐπ� αὐτούς, καὶ 

ἀπέδρασαν ἐν σπουδῇ· 8 καὶ ἐγὼ κατελείφθην µόνος καὶ εἶδον τὴν ὅρασιν τὴν µεγάλην ταύτην, καὶ 

οὐκ ἐ[γ]κατελείφθη ἐν ἐµοὶ ἰσχύς, καὶ ἰδοὺ πνεῦµα ἐπεστράφη ἐπ� ἐµὲ εἰς φθοράν, καὶ οὐ κατίσχυσα. 

9 καὶ οὐκ ἤκουσα τὴν φωνὴν λαλιᾶς αὐτοῦ, ἐγὼ ἤµην πεπτωκὼς ἐπὶ πρόσωπόν µου ἐπὶ τὴν γῆν. 10 

καὶ ἰδοὺ χεῖρα προσήγαγέ µοι καὶ ἤγειρέ µε ἐπὶ τῶν γονάτων ἐπὶ τὰ ἴχνη τῶν ποδῶν µου. 11 καὶ 

εἶπέν µοι ∆ανιηλ, ἄνθρωπος ἐλεεινὸς εἶ· διανοήθητι τοῖς προστάγµασιν, οἷς ἐγὼ λαλῶ ἐπὶ σέ, καὶ 

στῆθι ἐπὶ τοῦ τόπου σου, ἄρτι γὰρ ἀπεστάλην ἐπὶ σέ. καὶ ἐν τῷ λαλῆσαι αὐτὸν µετ� ἐµοῦ τὸ 

πρόσταγµα τοῦτο ἔστην τρέµων. 12 καὶ εἶπεν πρός µε Μὴ φοβοῦ, ∆ανιηλ· ὅτι ἀπὸ τῆς ἡµέρας τῆς 

πρώτης, ἧς ἔδωκας τὸ πρόσωπόν σου διανοηθῆναι καὶ ταπεινωθῆναι ἐναντίον κυρίου τοῦ θεοῦ σου, 

εἰσηκούσθη τὸ ῥῆµά σου, καὶ ἐγὼ εἰσῆλθον [ἐν] τῷ ῥήµατί σου. 13 καὶ ὁ στρατηγὸς βασιλέως 

Περσῶν ἀνθειστήκει ἐναντίον µου εἴκοσι καὶ µίαν ἡµέραν, καὶ ἰδοὺ Μιχαηλ εἷς τῶν ἀρχόντων τῶν 

πρώτων ἐπῆλθε βοηθῆσαί µοι, καὶ αὐτὸν ἐκεῖ κατέλιπον µετὰ τοῦ στρατηγοῦ τοῦ βασιλέως Περσῶν. 

14 καὶ εἶπέν µοι Ἦλθον ὑποδεῖξαί σοι τί ὑπαντήσεται τῷ λαῷ σου ἐπ� ἐσχάτου τῶν ἡµερῶν, ἔτι γὰρ 

ὅρασις εἰς ἡµέρας. 15 καὶ ἐν τῷ αὐτὸν λαλῆσαι µετ� ἐµοῦ τὰ προστάγµατα ταῦτα ἔδωκα τὸ 

πρόσωπόν µου ἐπὶ τὴν γῆν καὶ ἐσιώπησα. 16 καὶ ἰδοὺ ὡς ὁµοίωσις χειρὸς ἀνθρώπου ἥψατό µου τῶν 

χειλέων· καὶ ἤνοιξα τὸ στόµα µου καὶ ἐλάλησα καὶ εἶπα τῷ ἑστηκότι ἀπέναντί µου Κύριε, καὶ ὡς 

ὅρασις ἀπεστράφη ἐπὶ τὸ πλευρόν µου ἐπ� ἐµέ, καὶ οὐκ ἦν ἐν ἐµοὶ ἰσχύς· 17 καὶ πῶς δυνήσεται ὁ παῖς 

λαλῆσαι µετὰ τοῦ κυρίου αὐτοῦ; καὶ ἐγὼ ἠσθένησα, καὶ οὐκ ἔστιν ἐν ἐµοὶ ἰσχύς, καὶ πνεῦµα οὐ 

κατελείφθη ἐν ἐµοί. 18 καὶ προσέθηκε καὶ ἥψατό µου ὡς ὅρασις ἀνθρώπου καὶ κατίσχυσέ µε 19 καὶ 

εἶπέ µοι Ἄνθρωπος ἐλεεινὸς εἶ, µὴ φοβοῦ, ὑγίαινε· ἀνδρίζου καὶ ἴσχυε. καὶ ἐν τῷ λαλῆσαι αὐτὸν µετ� 

ἐµοῦ ἴσχυσα καὶ εἶπα Λαλησάτω ὁ κύριός µου, ὅτι ἐνίσχυσέ µε. 20 καὶ εἶπεν πρός µε Γινώσκεις τί 

ἦλθον πρὸς σέ; καὶ νῦν ἐπιστρέψω διαµάχεσθαι µετὰ τοῦ στρατηγοῦ βασιλέως τῶν Περσῶν· καὶ ἐγὼ 

ἐξεπορευόµην, καὶ ἰδοὺ στρατηγὸς Ἑλλήνων εἰσεπορεύετο. 21 καὶ µάλα ὑποδείξω σοι τὰ πρῶτα ἐν 

ἀπογραφῇ ἀληθείας, καὶ οὐθεὶς ἦν ὁ βοηθῶν µετ� ἐµοῦ ὑπὲρ τούτων ἀλλ� ἢ Μιχαηλ ὁ ἄγγελος·  

καὶ ἐν τῷ ἐνιαυτῷ τῷ πρώτῳ Κύρου τοῦ βασιλέως εἶπέν µοι ἐνισχῦσαι καὶ ἀνδρίζεσθαι. � 2 καὶ νῦν 

ἦλθον τὴν ἀλήθειαν ὑποδεῖξαί σοι. ἰδοὺ τρεῖς βασιλεῖς ἀνθεστήκασιν ἐν τῇ Περσίδι, καὶ ὁ τέταρτος 

πλουτήσει πλοῦτον µέγαν παρὰ πάντας· καὶ ἐν τῷ κατισχῦσαι αὐτὸν ἐν τῷ πλούτῳ αὐτοῦ 

ἐπαναστήσεται παντὶ βασιλεῖ Ἑλλήνων. 3 καὶ στήσεται βασιλεὺς δυνατὸς καὶ κυριεύσει κυρ[ι]είας 

πολλῆς καὶ ποιήσει καθὼς ἂν βούληται. 4 καὶ ἐν τῷ ἀναστῆναι αὐτὸν συντριβήσεται ἡ βασιλεία 

αὐτοῦ καὶ µερισθήσεται εἰς τοὺς τέσσαρας ἀνέµους τοῦ οὐρανοῦ, οὐ κατὰ τὴν ἀλκὴν αὐτοῦ οὐδὲ κατὰ 

τὴν κυρ[ι]είαν αὐτοῦ, ἣν ἐδυνάστευσε, ὅτι ἀποσταθήσεται ἡ βασιλεία αὐτοῦ, καὶ ἑτέρους διδάξει 

ταῦτα. 5 καὶ ἐνισχύσει βασιλείαν Αἰγύπτου· καὶ εἷς ἐκ τῶν δυναστῶν κατισχύσει αὐτὸν καὶ 

δυναστεύσει· δυναστεία µεγάλη ἡ δυναστεία αὐτοῦ. 6 καὶ εἰς συντέλειαν ἐνιαυτῶν ἄξει αὐτούς, καὶ 

εἰσελεύσεται βασιλεὺς Αἰγύπτου εἰς τὴν βασιλείαν τὴν βορρᾶ ποιήσασθαι συνθήκας· καὶ οὐ µὴ 

κατισχύσῃ, ὅτι ὁ βραχίων αὐτοῦ οὐ στήσει ἰσχύν, καὶ ὁ βραχίων αὐτοῦ ναρκήσει καὶ τῶν 

συµπορευοµένων µετ� αὐτοῦ, καὶ µενεῖ εἰς ὥρας. 7 καὶ ἀναστήσεται φυτὸν ἐκ τῆς ῥίζης αὐτοῦ καθ� 

ἑαυτόν, καὶ ἥξει ἐπὶ τὴν δύναµιν αὐτοῦ ἐν ἰσχύι αὐτοῦ βασιλεὺς βορρᾶ καὶ ποιήσει ταραχὴν καὶ 

κατισχύσει. 8 καὶ τοὺς θεοὺς αὐτῶν καταστρέψει µετὰ τῶν χωνευτῶν αὐτῶν καὶ τοὺς ὄχλους αὐτῶν 

µετὰ τῶν σκευῶν τῶν ἐπιθυµηµάτων αὐτῶν, τὸ ἀργύριον καὶ τὸ χρυσίον, ἐν αἰχµαλωσίᾳ ἀποίσουσιν 

εἰς Αἴγυπτον· καὶ ἔσται ἔτος βασιλεῖ βορρᾶ. 9 καὶ εἰσελεύσεται εἰς βασιλείαν Αἰγύπτου ἡµέρας· καὶ 

ἐπιστρέψει ἐπὶ τὴν γῆν αὐτοῦ 10 καὶ ὁ υἱὸς αὐτοῦ. καὶ ἐρεθισθήσεται καὶ συνάξει συναγωγὴν ὄχλου 

πολλοῦ καὶ εἰσελεύσεται κατ� αὐτὴν κατασύρων· παρελεύσεται καὶ ἐπιστρέψει καὶ παροξυνθήσεται 

ἐπὶ πολύ. 11 καὶ ὀργισθήσεται βασιλεὺς Αἰγύπτου καὶ πολεµήσει µετὰ βασιλέως βορρᾶ, καὶ 

παραδοθήσεται ἡ συναγωγὴ εἰς τὰς χεῖρας αὐτοῦ· 12 καὶ λήψεται τὴν συναγωγήν, καὶ ὑψωθήσεται ἡ 

καρδία αὐτοῦ, καὶ ταράξει πολλοὺς καὶ οὐ µὴ φοβηθῇ. 13 καὶ ἐπιστρέψει βασιλεὺς βορρᾶ καὶ συνάξει 

πόλεως συναγωγὴν µείζονα παρὰ τὴν πρώτην κατὰ συντέλειαν καιροῦ ἐνιαυτοῦ καὶ εἰσελεύσεται εἰς 

αὐτὴν ἐπ� αὐτὸν ἐν ὄχλῳ πολλῷ καὶ ἐν χρήµασι πολλοῖς. 14 καὶ ἐν τοῖς καιροῖς ἐκείνοις διάνοιαι 

ἀναστήσονται ἐπὶ τὸν βασιλέα Αἰγύπτου· καὶ ἀνοικοδοµήσει τὰ πεπτωκότα τοῦ ἔθνους σου καὶ 

ἀναστήσεται εἰς τὸ ἀναστῆσαι τὴν προφητείαν, καὶ προσκόψουσι. 15 καὶ ἐπελεύσεται βασιλεὺς βορρᾶ 

καὶ ἐπιστρέψει τὰ δόρατα αὐτοῦ καὶ λήψεται τὴν πόλιν τὴν ὀχυράν, καὶ οἱ βραχίονες βασιλέως 

Αἰγύπτου στήσονται µετὰ τῶν δυναστῶν αὐτοῦ, καὶ οὐκ ἔσται αὐτῷ ἰσχὺς εἰς τὸ ἀντιστῆναι αὐτῷ. 

16 καὶ ποιήσει ὁ εἰσπορευόµενος ἐπ� αὐτὸν κατὰ τὸ θέληµα αὐτοῦ, καὶ οὐκ ἔσται ὁ ἀνθεστηκὼς 

ἐναντίον αὐτοῦ· καὶ στήσεται ἐν τῇ χώρᾳ, καὶ ἐπιτελεσθήσεται πάντα ἐν ταῖς χερσὶν αὐτοῦ. 17 καὶ 

δώσει τὸ πρόσωπον αὐτοῦ ἐπελθεῖν βίᾳ πᾶν τὸ ἔργον αὐτοῦ καὶ συνθήκας µετ� αὐτοῦ ποιήσεται· καὶ 

θυγατέρα ἀνθρώπου δώσει αὐτῷ εἰς τὸ φθεῖραι αὐτήν, καὶ οὐ πείσεται καὶ οὐκ ἔσται. 18 καὶ δώσει 

τὸ πρόσωπον αὐτοῦ ἐπὶ τὴν θάλασσαν καὶ λήψεται πολλοὺς καὶ ἐπιστρέψει ὀργὴν ὀνειδισµοῦ αὐτῶν ἐν 

ὅρκῳ κατὰ τὸν ὀνειδισµὸν αὐτοῦ. 19 ἐπιστρέψει τὸ πρόσωπον αὐτοῦ εἰς τὸ κατισχῦσαι τὴν χώραν 

αὐτοῦ καὶ προσκόψει καὶ πεσεῖται καὶ οὐχ εὑρεθήσεται. 20 καὶ ἀναστήσεται ἐκ τῆς ῥίζης αὐτοῦ φυτὸν 

βασιλείας εἰς ἀνάστασιν, ἀνὴρ τύπτων δόξαν βασιλέως· καὶ ἐν ἡµέραις ἐσχάταις συντριβήσεται καὶ 

οὐκ ἐν ὀργῇ οὐδὲ ἐν πολέµῳ. 21 καὶ ἀναστήσεται ἐπὶ τὸν τόπον αὐτοῦ εὐκαταφρόνητος, καὶ οὐ 

δοθήσεται ἐπ� αὐτὸν δόξα βασιλέως· καὶ ἥξει ἐξάπινα, κατισχύσει βασιλεὺς ἐν κληροδοσίᾳ αὐτοῦ. 22 

καὶ τοὺς βραχίονας τοὺς συντριβέντας συντρίψει ἀπὸ προσώπου αὐτοῦ· 23 καὶ µετὰ τῆς διαθήκης καὶ 

δήµου συνταγέντος µετ� αὐτοῦ ποιήσει ψεῦδος καὶ ἐπὶ ἔθνος ἰσχυρὸν ἐν ὀλιγοστῷ ἔθνει. 24 ἐξάπινα 

ἐρηµώσει πόλιν καὶ ποιήσει ὅσα οὐκ ἐποίησαν οἱ πατέρες αὐτοῦ οὐδὲ οἱ πατέρες τῶν πατέρων αὐτοῦ· 

προνοµὴν καὶ σκῦλα καὶ χρήµατα αὐτοῖς δώσει καὶ ἐπὶ τὴν πόλιν τὴν ἰσχυρὰν διανοηθήσεται, καὶ οἱ 

λογισµοὶ αὐτοῦ εἰς µάτην. 25 καὶ ἐγερθήσεται ἡ ἰσχὺς αὐτοῦ καὶ ἡ καρδία αὐτοῦ ἐπὶ τὸν βασιλέα 

Αἰγύπτου ἐν ὄχλῳ πολλῷ, καὶ ὁ βασιλεὺς Αἰγύπτου ἐρεθισθήσεται εἰς πόλεµον ἐν ὄχλῳ ἰσχυρῷ 

σφόδρα λίαν· καὶ οὐ στήσεται, ὅτι διανοηθήσεται ἐπ� αὐτὸν διανοίᾳ· 26 καὶ καταναλώσουσιν αὐτὸν 

µέριµναι αὐτοῦ καὶ ἀποστρέψουσιν αὐτόν, καὶ παρελεύσεται καὶ κατασυριεῖ, καὶ πεσοῦνται τραυµατίαι 

πολλοί. 27 καὶ δύο βασιλεῖς µόνοι δειπνήσουσιν ἐπὶ τὸ αὐτὸ καὶ ἐπὶ µιᾶς τραπέζης φάγονται καὶ 

ψευδολογήσουσι καὶ οὐκ εὐοδωθήσονται· ἔτι γὰρ συντέλεια εἰς καιρόν. 28 καὶ ἐπιστρέψει εἰς τὴν 

χώραν αὐτοῦ ἐν χρήµασι πολλοῖς, καὶ ἡ καρδία αὐτοῦ ἐπὶ τὴν διαθήκην τοῦ ἁγίου· ποιήσει καὶ 

ἐπιστρέψει ἐπὶ τὴν χώραν αὐτοῦ 29 εἰς καιρόν. καὶ εἰσελεύσεται εἰς Αἴγυπτον, καὶ οὐκ ἔσται ὡς ἡ 

πρώτη καὶ ἡ ἐσχάτη. 30 καὶ ἥξουσι Ῥωµαῖοι καὶ ἐξώσουσιν αὐτὸν καὶ ἐµβριµήσονται αὐτῷ· καὶ 

ἐπιστρέψει καὶ ὀργισθήσεται ἐπὶ τὴν διαθήκην τοῦ ἁγίου· καὶ ποιήσει καὶ ἐπιστρέψει καὶ 

διανοηθήσεται ἐπ� αὐτούς, ἀνθ� ὧν ἐγκατέλιπον τὴν διαθήκην τοῦ ἁγίου. 31 καὶ βραχίονες παρ� 

αὐτοῦ στήσονται καὶ µιανοῦσι τὸ ἅγιον τοῦ φόβου καὶ ἀποστήσουσι τὴν θυσίαν καὶ δώσουσι βδέλυγµα 

ἐρηµώσεως. 32 καὶ ἐν ἁµαρτίαις διαθήκης µιανοῦσιν ἐν σκληρῷ λαῷ, καὶ ὁ δῆµος ὁ γινώσκων ταῦτα 

κατισχύσουσι καὶ ποιήσουσι. 33 καὶ ἐννοούµενοι τοῦ ἔθνους συνήσουσιν εἰς πολλούς· καὶ προσκόψουσι 

ῥοµφαίᾳ καὶ παλαιωθήσονται ἐν αὐτῇ καὶ ἐν αἰχµαλωσίᾳ καὶ ἐν προνοµῇ ἡµερῶν κηλιδωθήσονται. 

34 καὶ ὅταν συντρίβωνται, συνάξουσιν ἰσχὺν βραχεῖαν, καὶ ἐπισυναχθήσονται ἐπ� αὐτοὺς πολλοὶ ἐπὶ 

πόλεως καὶ πολλοὶ ὡς ἐν κληροδοσίᾳ. 35 καὶ ἐκ τῶν συνιέντων διανοηθήσονται εἰς τὸ καθαρίσαι 

ἑαυτοὺς καὶ εἰς τὸ ἐκλεγῆναι καὶ εἰς τὸ καθαρισθῆναι ἕως καιροῦ συντελείας· ἔτι γὰρ καιρὸς εἰς ὥρας. 

36 καὶ ποιήσει κατὰ τὸ θέληµα αὐτοῦ ὁ βασιλεὺς καὶ παροργισθήσεται καὶ ὑψωθήσεται ἐπὶ πάντα 

θεὸν καὶ ἐπὶ τὸν θεὸν τῶν θεῶν ἔξαλλα λαλήσει καὶ εὐοδωθήσεται, ἕως ἂν συντελεσθῇ ἡ ὀργή· εἰς 

αὐτὸν γὰρ συντέλεια γίνεται. 37 καὶ ἐπὶ τοὺς θεοὺς τῶν πατέρων αὐτοῦ οὐ µὴ προνοηθῇ καὶ ἐν 

ἐπιθυµίᾳ γυναικὸς οὐ µὴ προνοηθῇ, ὅτι ἐν παντὶ ὑψωθήσεται, καὶ ὑποταγήσεται αὐτῷ ἔθνη ἰσχυρά· 

38 ἐπὶ τὸν τόπον αὐτοῦ κινήσει καὶ θεόν, ὃν οὐκ ἔγνωσαν οἱ πατέρες αὐτοῦ, τιµήσει ἐν χρυσίῳ καὶ 

ἀργυρίῳ καὶ λίθῳ πολυτελεῖ. καὶ ἐν ἐπιθυµήµασι 39 ποιήσει πόλεων καὶ εἰς ὀχύρωµα ἰσχυρὸν ἥξει· 

µετὰ θεοῦ ἀλλοτρίου, οὗ ἐὰν ἐπιγνῷ, πληθυνεῖ δόξαν καὶ κατακυριεύσει αὐτοῦ ἐπὶ πολὺ καὶ χώραν 

ἀποµεριεῖ εἰς δωρεάν. 40 καὶ καθ� ὥραν συντελείας συγκερατισθήσεται αὐτῷ ὁ βασιλεὺς Αἰγύπτου, 

καὶ ἐποργισθήσεται αὐτῷ βασιλεὺς βορρᾶ ἐν ἅρµασι καὶ ἐν ἵπποις πολλοῖς καὶ ἐν πλοίοις πολλοῖς καὶ 

εἰσελεύσεται εἰς χώραν Αἰγύπτου 41 καὶ ἐπελεύσεται εἰς τὴν χώραν µου, 42 καὶ ἐν χώρᾳ Αἰγύπτου 

οὐκ ἔσται ἐν αὐτῇ διασῳζόµενος. 43 καὶ κρατήσει τοῦ τόπου τοῦ χρυσίου καὶ τοῦ τόπου τοῦ ἀργυρίου 

καὶ πάσης τῆς ἐπιθυµίας Αἰγύπτου, καὶ Λίβυες καὶ Αἰθίοπες ἔσονται ἐν τῷ ὄχλῳ αὐτοῦ. 44 καὶ ἀκοὴ 

ταράξει αὐτὸν ἀπὸ ἀνατολῶν καὶ βορρᾶ, καὶ ἐξελεύσεται ἐν θυµῷ ἰσχυρῷ καὶ ῥοµφαίᾳ ἀφανίσαι καὶ 

ἀποκτεῖναι πολλούς. 45 καὶ στήσει αὐτοῦ τὴν σκηνὴν τότε ἀνὰ µέσον τῶν θαλασσῶν καὶ τοῦ ὄρους 

τῆς θελήσεως τοῦ ἁγίου· καὶ ἥξει ὥρα τῆς συντελείας αὐτοῦ, καὶ οὐκ ἔσται ὁ βοηθῶν αὐτῷ.  

καὶ κατὰ τὴν ὥραν ἐκείνην παρελεύσεται Μιχαηλ ὁ ἄγγελος ὁ µέγας ὁ ἑστηκὼς ἐπὶ τοὺς υἱοὺς τοῦ 

λαοῦ σου· ἐκείνη ἡ ἡµέρα θλίψεως, οἵα οὐκ ἐγενήθη ἀφ�  οὗ ἐγενήθησαν ἕως τῆς ἡµέρας ἐκείνης· καὶ 

ἐν ἐκείνῃ τῇ ἡµέρᾳ ὑψωθήσεται πᾶς ὁ λαός, ὃς ἂν εὑρεθῇ ἐγγεγραµµένος ἐν τῷ βιβλίῳ. 2 καὶ πολλοὶ 

τῶν καθευδόντων ἐν τῷ πλάτει τῆς γῆς ἀναστήσονται, οἱ µὲν εἰς ζωὴν αἰώνιον, οἱ δὲ εἰς ὀνειδισµόν, 

οἱ δὲ εἰς διασπορὰν καὶ αἰσχύνην αἰώνιον. 3 καὶ οἱ συνιέντες φανοῦσιν ὡς φωστῆρες τοῦ οὐρανοῦ καὶ οἱ 

κατισχύοντες τοὺς λόγους µου ὡσεὶ τὰ ἄστρα τοῦ οὐρανοῦ εἰς τὸν αἰῶνα τοῦ αἰῶνος. 4 καὶ σύ, 

∆ανιηλ, κάλυψον τὰ προστάγµατα καὶ σφράγισαι τὸ βιβλίον ἕως καιροῦ συντελείας, ἕως ἂν 

ἀποµανῶσιν οἱ πολλοὶ καὶ πλησθῇ ἡ γῆ ἀδικίας. � 5 καὶ εἶδον ἐγὼ ∆ανιηλ καὶ ἰδοὺ δύο ἕτεροι 

εἱστήκεισαν, εἷς ἔνθεν τοῦ ποταµοῦ καὶ εἷς ἔνθεν. 6 καὶ εἶπα τῷ ἑνὶ τῷ περιβεβληµένῳ τὰ βύσσινα 

τῷ ἐπάνω Πότε οὖν συντέλεια ὧν εἴρηκάς µοι τῶν θαυµαστῶν καὶ ὁ καθαρισµὸς τούτων; 7 καὶ 

ἤκουσα τοῦ περιβεβληµένου τὰ βύσσινα, ὃς ἦν ἐπάνω τοῦ ὕδατος τοῦ ποταµοῦ Ἕως καιροῦ 

συντελείας· καὶ ὕψωσε τὴν δεξιὰν καὶ τὴν ἀριστερὰν εἰς τὸν οὐρανὸν καὶ ὤµοσε τὸν ζῶντα εἰς τὸν 

αἰῶνα θεὸν ὅτι εἰς καιρὸν καὶ καιροὺς καὶ ἥµισυ καιροῦ ἡ συντέλεια χειρῶν ἀφέσεως λαοῦ ἁγίου, καὶ 

συντελεσθήσεται πάντα ταῦτα. 8 καὶ ἐγὼ ἤκουσα καὶ οὐ διενοήθην παρ� αὐτὸν τὸν καιρὸν καὶ εἶπα 

Κύριε, τίς ἡ λύσις τοῦ λόγου τούτου, καὶ τίνος αἱ παραβολαὶ αὗται; 9 καὶ εἶπέν µοι Ἀπότρεχε, 

∆ανιηλ, ὅτι κατακεκαλυµµένα καὶ ἐσφραγισµένα τὰ προστάγµατα, ἕως ἂν 10 πειρασθῶσι καὶ 

ἁγιασθῶσι πολλοί, καὶ ἁµάρτωσιν οἱ ἁµαρτωλοί· καὶ οὐ µὴ διανοηθῶσι πάντες οἱ ἁµαρτωλοί, καὶ οἱ 

διανοούµενοι προσέξουσιν. 11 ἀφ�  οὗ ἂν ἀποσταθῇ ἡ θυσία διὰ παντὸς καὶ ἑτοιµασθῇ δοθῆναι τὸ 

βδέλυγµα τῆς ἐρηµώσεως, ἡµέρας χιλίας διακοσίας ἐνενήκοντα. 12 µακάριος ὁ ἐµµένων καὶ συνάξει 

εἰς ἡµέρας χιλίας τριακοσίας τριάκοντα πέντε. 13 καὶ σὺ βάδισον ἀναπαύου· ἔτι γάρ εἰσιν ἡµέραι καὶ 

ὧραι εἰς ἀναπλήρωσιν συντελείας, καὶ ἀναπαύσῃ καὶ ἀναστήσῃ ἐπὶ τὴν δόξαν σου εἰς συντέλειαν 

ἡµερῶν.  

